Улсын Их Хурлын 2017 оны хаврын ээлжит чуулганы Аюулгүй байдал, 

гадаад бодлогын байнгын хорооны 5 дугаар сарын 30-ны өдөр /Мягмар

гараг/-ийн хуралдааны гар тэмдэглэл

Улсын Их Хурлын гишүүн Б.Энх-Амгалан ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр 15 цаг 23 минутад Төрийн ордны “Г” танхимд эхлэв.


Чөлөөтэй: О.Баасанхүү, Б.Бат-Эрдэнэ, Б.Наранхүү, Х.Нямбаатар, Л.Оюун-Эрдэнэ, Я.Санжмятав, О.Содбилэг.

Нэг. Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай Монгол Улсын Их Хурлын тогтоолын төсөл /анхны хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Гадаад харилцааны сайд Ц.Мөнх-Оргил, Батлан хамгаалахын дэд сайд Т.Дуламдорж, Онцгой байдлын ерөнхий газрын дарга Т.Бадрал, Сангийн яамны Эдийн засгийн бодлогын газрын дарга Г.Батхүрэл, мөн газрын Хөгжлийн бодлого төлөвлөлтийн хэлтсийн дарга Ш.Мөнхбат, мөн газрын Макро эдийн засгийн бодлогын хэлтсийн дарга  Н.Энхбаяр, мөн яамны Төсвийн бодлого төлөвлөлтийн газрын Төсвийн зарлагын хэлтсийн дарга О.Хуягцогт, Гадаад харилцааны яамны Бодлого, төлөвлөлтийн газрын захирал Б.Дорж, мөн газрын зөвлөх Т.Тэгшжаргал, Батлан хамгаалахын яамны Стратеги, бодлого төлөвлөлтийн газрын дарга Г.Сайханбаяр, Батлан хамгаалахын яамны Санхүү, хөрөнгө оруулалтын хэлтсийн дарга 
Д.Ганхуяг, Зэвсэгт хүчний жанжин штабын дарга Д.Даваа, мөн штабын Санхүүгийн хэлтсийн дарга Ц.Ганбат, Онцгой байдлын ерөнхий газрын Бодлого зохицуулалт,  хамтын ажиллагааны газрын дарга Л.Өлзийбаяр, мөн газрын Санхүү, хангалт, хөрөнгө оруулалтын газрын Төсвийн ахлах мэргэжилтэн  Н.Найданболд, Сангийн яамны Эдийн засгийн бодлогын газрын мэргэжилтэн  Ж.Ганбаяр, мөн газрын Хөгжлийн бодлого төлөвлөлтийн хэлтсийн мэргэжилтэн Д.Очирваань, мөн газрын Хөгжлийн бодлого төлөвлөлтийн хэлтсийн мэргэжилтэн Б.Мөнгөнцацрал, Төсвийн хөрөнгө оруулалтын газрын мэргэжилтэн  Б.Ганзориг, Төсвийн бодлого төлөвлөлтийн газрын ахлах  мэргэжилтэн Д.Дэгд, Төсвийн бодлого төлөвлөлтийн газрын  мэргэжилтэн  Э.Үүрцайх нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Б.Гандиймаа нар байлцав.


Тогтоолын төслийн талаар Сангийн сайд Б.Чойжилсүрэн танилцуулав.


Танилцуулгатай холбогдуулан Улсын Их Хурлын гишүүн Г.Занданшатар, Н.Оюундарь, А.Ундраа, Б.Энх-Амгалан нарын тавьсан асуултад Сангийн сайд Б.Чойжилсүрэн, Гадаад харилцааны сайд Ц.Мөнх-Оргил, Батлан хамгаалахын дэд сайд Т.Дуламдорж, Зэвсэгт хүчний Жанжин штабын дарга, генерал Д.Даваа, Онцгой байдлын ерөнхий газрын дарга, генерал Т.Бадрал нар хариулж, тайлбар хийв.


Улсын Их Хурлын гишүүн Г.Занданшатар, Н.Энхболд нар санал хэлэв.


Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай Улсын Их Хурлын тогтоолын төсөлтэй холбогдуулан Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав.

Б.Энх-Амгалан: 1.Улсын Их Хурлын гишүүн Н.Энхболдын гаргасан, Зорилт 9-д заасан 2018 онд Улаанбаатар хотод Гамшгийн эрсдэлийг бууруулах нь сэдэвт олон улсын сайд нарын хурал зохион байгуулах гэж нэмж тусгах гэсэн саналыг дэмжье гэсэн санал хураалт явуулъя.


Зөвшөөрсөн
10


Татгалзсан

1


Бүгд


11


90,9 хувийн саналаар санал дэмжигдлээ.


2.Улсын Их Хурлын гишүүн Л.Болдын гаргасан, тогтоолын төслийн 18.4-т заасан цэргийн сургалт, бэлтгэлийн тогтолцоо, материаллаг баазыг бэхжүүлэх гэсэн зарим арга хэмжээнд 4 тэрбум төгрөгийн төсвийг тусгах гэсэн саналыг дэмжье гэсэн санал хураалт явуулъя.


Зөвшөөрсөн
8


Татгалзсан

4


Бүгд


12


66,7 хувийн саналаар санал дэмжигдлээ.


3.Улсын Их Хурлын гишүүн Л.Болдын гаргасан, тогтоолын төслийн 18.5 дахь хэсэгт заасан материаллаг нөөцийн тодорхой хувийг шинэчлэх, хадгалах нөхцөлийг бүрдүүлэх, Цувраа жилт төслийг хэрэгжүүлэх, нөөцийг оновчтой шилжүүлэн байршуулах гэсэн зарим арга хэмжээг 7,5 тэрбум төгрөгийн төсөвтэйгөөр тусгах гэсэн саналыг дэмжье гэсэн санал хураалт явуулъя.


Зөвшөөрсөн
7


Татгалзсан

4


Бүгд


11


63,6 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Л.Болд Эдийн засгийн байнгын хорооны хуралдаанд танилцуулахаар тогтов.


Уг асуудлыг 16 цаг 18 минутад хэлэлцэж дуусав.

Хоёр. Монгол Улсын Засгийн газар болон Бүгд Найрамдах Энэтхэг Улсын Экспорт-Импортын банк хооронд байгуулсан Зээлийн ерөнхий хэлэлцээрийг соёрхон батлах тухай хуулийн төсөл /соёрхон батлах, үргэлжлэл/

Хэлэлцэж буй асуудалтай холбогдуулан Сангийн сайд  Б.Чойжилсүрэн, Уул уурхай, хүнд үйлдвэрийн сайд Ц.Дашдорж, Сангийн яамны Хөгжлийн санхүүжилтийн газрын дарга Б.Доржсэмбэд, мөн газрын  Зээл, тусламжийн бодлогын хэлтсийн дарга Э.Болор, Уул уурхай, хүнд үйлдвэрийн яамны Хүнд үйлдвэрийн бодлогын газрын дарга Баатарсүх, Түлшний бодлогын газрын дарга Ч.Чулуунбат, “Монгол газрын тос боловсруулах үйлдвэр” ТӨХК-н захирал Д.Цэрэнноров, Сангийн яамны Зээл, тусламжийн бодлогын хэлтсийн мэргэжилтэн Д.Өлзийсайхан нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Д.Түвшинбилэг нар байлцав.

Зээлийн ерөнхий хэлэлцээр соёрхон батлах тухай хуулийн төсөлтэй холбогдуулан Улсын Их Хурлын гишүүн Д.Лүндээжанцан, Г.Занданшатар, Н. Оюундарь нарын тавьсан асуултад Уул уурхай, хүнд үйлдвэрийн сайд Ц.Дашдорж, “Монгол газрын тос боловсруулах үйлдвэр” ТӨХК-н захирал Д.Цэрэнноров нар хариулж, тайлбар хийв.

Улсын Их Хурлын гишүүн Б.Энх-Амгалан санал хэлэв.

Б.Энх-Амгалан:  -
Монгол Улсын Засгийн газар болон Бүгд Найрамдах Энэтхэг Улсын Экспорт-Импорт банкны хооронд байгуулсан зээлийн ерөнхий хэлэлцээрийг соёрхон батлах тухай хуулийн төслийг соёрхон батлах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн
10


Татгалзсан

3


Бүгд


13


76,9 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Г.Занданшатар Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 48 минутад хэлэлцэж дуусав.

Гурав. Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын ерөнхий хэлэлцээрийн төсөл /зөвшилцөх/

Хэлэлцэж буй асуудалтай холбогдуулан Сангийн сайд Б.Чойжилсүрэн, Сангийн яамны Төрийн нарийн бичгийн дарга  Б.Нямаа, мөн яамны Хөгжлийн санхүүжилтийн газрын дарга  Б.Доржсэмбэд, Зээл, тусламжийн бодлогын хэлтсийн дарга  Э.Болор, Зээл, тусламжийн бодлогын хэлтсийн мэргэжилтэн Д.Өлзийсайхан, Зээл, тусламжийн бодлогын хэлтсийн мэргэжилтэн Д.Амаржаргал, Хууль зүй, дотоод хэргийн яамны Санхүү, хөрөнгө оруулалтын хэлтсийн дарга Н.Цэвэлмаа, Архивын ерөнхий газрын дэд дарга  Г.Билгүүн нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Д.Түвшинбилэг нар байлцав.

Хэлэлцээрийн төслийн талаархи танилцуулгыг Улсын Их Хурлын гишүүн, Сангийн сайд Б.Чойжилсүрэн, Төсвийн байнгын хорооноос гаргасан санал, дүгнэлтийг Улсын Их Хурлын гишүүн, Сангийн сайд Б.Чойжилсүрэн, Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Т.Аюурсайхан нар танилцуулав.

Хэлэлцээрийн төсөлтэй холбогдуулан Улсын Их Хурлын гишүүн Н.Оюундарийн тавьсан асуултад Сангийн сайд Б.Чойжилсүрэн, Сангийн яамны Хөгжлийн санхүүжилтийн газрын дарга Б.Доржсэмбэд нар хариулж, тайлбар хийв.

Б.Энх-Амгалан:  -Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын ерөнхий хэлэлцээрийн төслийг дэмжиж Засгийн газарт гарын үсэг зурахыг зөвшөөрөх нь зүйтэй гэсэн саналаар санал хураалт явуулъя.

Зөвшөөрсөн
11


Татгалзсан

1


Бүгд


12


91,7 хувийн саналаар санал дэмжигдлээ.

Байнгын хорооноос гарах санал, дүгнэлт, хуралдааны тэмдэглэлийг Засгийн  газарт хүргүүлэхээр тогтов.

Уг асуудлыг 17 цаг 05 минутад хэлэлцэж дуусав.

Дөрөв. Олон Улсын гэрээний тухай /шинэчилсэн найруулга/ хуульд нэмэлт, өөрчлөлт оруулах тухай, Олон Улсын гэрээний тухай хуулийг хүчингүй болсонд тооцох тухай хуулиудын төсөл /төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Гадаад харилцааны сайд Ц.Мөнх-Оргил, Гадаад харилцааны яамны Төрийн захиргааны удирдлагын газрын захирал  Н.Анхбаяр, мөн яамны Олон улсын гэрээ, эрх зүйн газрын захирал А.Төмөр, мөн газрын атташе  С.Золзаяа нар оролцов.

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх П.Наранбат нар байлцав.

Хууль санаачлагчийн илтгэлийг Гадаад харилцааны сайд Ц.Мөнх-Оргил танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Т.Аюурсайхан, Б.Энх-Амгалан нарын тавьсан асуултад Гадаад харилцааны сайд Ц.Мөнх-Оргил хариулж, тайлбар хийв.

Улсын Их Хурлын гишүүн Л.Болд, Н.Оюундарь нар санал хэлэв.

Б.Энх-Амгалан: 1.Олон улсын гэрээний тухай /шинэчилсэн найруулга/ хуульд нэмэлт, өөрчлөлт оруулах тухай хуулийн төслийн үзэл баримтлалыг хэлэлцэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн
10


Татгалзсан

2


Бүгд


12


83,3 хувийн саналаар санал дэмжигдлээ.

2.Олон улсын гэрээний тухай хуулийг хүчингүй болсонд тооцох тухай хуулийн төслийн үзэл баримтлалыг хэлэлцэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн
10


Татгалзсан

2


Бүгд


12


83,3 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ж.Энхбаяр Улсын Их Хурлын чуулганы нэгдсэн хуралдаанд танилцуулахаар тогтов.

Тав.Засгийн газарт чиглэл өгөх тухай Байнгын хорооны тогтоолын төсөл 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн байлцав.

Б.Энх-Амгалан: Засгийн газарт чиглэл өгөх тухай Байнгын хорооны тогтоолын төслийг баталъя гэсэн санал хураалт явуулъя.

Зөвшөөрсөн
10


Татгалзсан

1


Бүгд


11


90,9 хувийн саналаар Байнгын хорооны тогтоол батлагдлаа.

Хуралдаан 2 цаг 05 минут үргэлжилж, ирвэл зохих 19 гишүүнээс 12 гишүүн ирж, 63,2 хувийн ирцтэйгээр 17 цаг 28 минутад өндөрлөв.

Тэмдэглэлтэй танилцсан:


ХУРАЛДААН ДАРГАЛАГЧ, УЛСЫН ИХ ХУРЛЫН ГИШҮҮН






Б.ЭНХ-АМГАЛАН

Тэмдэглэл хөтөлсөн:


ПРОТОКОЛЫН АЛБАНЫ
ШИНЖЭЭЧ











Б.БАТГЭРЭЛ

УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ    
БАЙДАЛ, ГАДААД БОДЛОГЫН БАЙНГЫН ХОРООНЫ 5 ДУГААР САРЫН 

30-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Б.Энх-Амгалан: -Аюулгүй байдал, гадаад бодлогын байнгын хорооны 2017 оны 5 сарын 30-ны өдрийн хуралдааныг нээснийг мэдэгдье.

Байнгын хороогоор хэлэлцэх асуудлыг танилцуулъя. 

1.Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай Монгол Улсын Их Хурлын тогтоолын төсөл. Засгийн газар 2017 оны 4 сарын 28-ны өдөр өргөн мэдүүлсэн, санал, дүгнэлтээ Эдийн засгийн байнгын хороонд хүргүүлсэн байна.

Хэлэлцэх асуудал 2. Монгол Улсын Засгийн газар болон Бүгд Найрамдах Энэтхэг Улсын Экспорт-Импортын банкны хооронд байгуулсан зээлийн ерөнхий хэлэлцээрийг соёрхон батлах хуулийн төсөл. Засгийн газар 2017 оны 5 сарын 17-ны өдөр өргөн мэдүүлсэн. Соёрхон батлах энэ ажил үргэлжлэх юм байна.

3 дахь асуудал. Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, Бүгд Найрамдах Солонгос Улсын Засгийн газар хоорондын ерөнхий хэлэлцээрийн төсөл. Засгийн газар 2017 оны 5 сарын 15-ны өдөр өргөн мэдүүлсэн. Зөвшилцөх юм байна.

4 дүгээр асуудал. Олон Улсын гэрээний тухай хуулийн шинэчилсэн найруулгад нэмэлт, өөрчлөлт оруулах тухай, 1993 оны Олон улсын гэрээний тухай хуулийг хүчингүй болсонд тооцох тухай хуулийн төсөл. Засгийн газар 2017 оны 5 сарын 25-ны өдөр өргөн мэдүүлсэн. Төслийн үзэл баримтлалыг хэлэлцэх асуудлаар Байнгын хороо хуралдана.

5 дугаар асуудал. Байнгын хорооны тогтоол гаргах асуудал ярилцах юм байна. Энэ хэлэлцэх эсэх асуудлаар гишүүд тухай бүрд нь саналыг нь авах нь.

Ингээд хэлэлцэх асуудалтай холбоотой нэмэлт саналтай гишүүд байна уу?

-Алга байна.

Хэлэлцэх асуудал батлагдлаа.

Нэг. Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай Монгол Улсын Их Хурлын тогтоолын төсөл, анхны хэлэлцүүлэг. Санал, дүгнэлтээ Эдийн засгийн байнгын хороонд хүргүүлнэ.

Ажлын хэсгийг танилцуулъя. Сангийн яам, Сангийн сайд Чойжилсүрэн одоо ирж байгаа юм байна. Эдийн засгийн бодлогын газрын дарга Батхүрэл, Хөгжлийн бодлого, төлөвлөлтийн хэлтсийн дарга Мөнхбат, Макро эдийн засгийн бодлогын хэлтсийн дарга Энхбаяр, Сангийн яамны Эдийн засгийн бодлогын газрын мэргэжилтэн Ганбаяр, Хөгжлийн бодлогын төлөвлөлтийн хэлтсийн мэргэжилтэн Очирваань,  Хөгжлийн бодлогын төлөвлөлтийн хэлтсийн мэргэжилтэн Мөнхцацрал, Төсвийн хөрөнгө оруулалтын газрын мэргэжилтэн Ганзориг, Төсвийн бодлого, төлөвлөлтийн газрын ахлах мэргэжилтэн Дэгд, Төсвийн бодлого, төлөвлөлтийн газрын мэргэжилтэн Үүрцайх. 

-Эдгээр хүмүүс байна уу?

Гадаад харилцааны яам. Гадаад харилцааны сайд Ц.Мөнх-Оргил, Гадаад харилцааны дэд сайд Б.Батцэцэг, Гадаад харилцааны яамны Бодлого, төлөвлөлтийн газрын дарга Дорж. 

-Дэд захирал юм уу? Газрын захирал гэж тавьсан байна, энийгээ засаарай.

Гадаад харилцааны яамны Бодлого, төлөвлөлтийн газрын зөвлөх Тэгшжаргал гэсэн бүрэлдэхүүнтэй оролцож байна.

Батлан хамгаалах яам. Батлан хамгаалах яамны сайд Бат-Эрдэнэ, Батлан хамгаалах яамны дэд сайд Дуламдорж,  Батлан хамгаалах яамны Стратеги, бодлого, төлөвлөлтийн газрын дарга, Бригадын генерал Сайханбаяр,  Батлан хамгаалах яамны Санхүү, хөрөнгө оруулалтын хэлтсийн дарга, Бригадын генерал, Ганхуяг, Зэвсэгт хүчний жанжин штабын дарга Даваа, Зэвсэгт хүчний жанжин штабын Санхүүгийн хэлтсийн дарга Ганбат нарын бүрэлдэхүүнтэй оролцож байна.

Онцгой байдлын ерөнхий газар. Онцгой байдлын ерөнхий газрын дарга Бадрал өөрөө ирсэн байна. Дэд дарга Ганзориг ирсэн байна. Мөн  Онцгой байдлын ерөнхий газрын Бодлого зохицуулалт, хамтын ажиллагааны газрын дарга Өлзийбаяр,  Онцгой байдлын ерөнхий газрын Санхүү, хангалт, хөрөнгө оруулалтын газрын төсвийн ахлах мэргэжилтэн Найданболд нарын бүрэлдэхүүнтэй ажлын хэсэг ирсэн байна.

 Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай Монгол Улсын Их Хурлын тогтоолын төслийн талаархи танилцуулгыг Сангийн сайд Чойжилсүрэн хийнэ.

Чойжилсүрэн сайдаас өмнө бас нэг тайлбар хийе. Аюулгүй байдал, гадаад бодлогын байнгын хорооны дарга өнөөдөр бас Үндэсний аюулгүй байдлын зөвлөлийн 25 жилийн ойн арга хэмжээнүүдэд оролцож байгаа учраас миний бие энэ удаагийн хуралдааныг даргалж байгааг та бүхэнд бас дуулгая.

-Сайд танилцуулгаа хийе.

Б.Чойжилсүрэн:  -Байнгын хорооны дарга, эрхэм гишүүд ээ. Монгол Улсын Үндсэн хуулийн 25 дугаар зүйлийн 1 дэх хэсгийн 7 дахь заалт, Засгийн газрын тухай хуулийн 25 дугаар зүйлийн 7 дахь хэсэг, Хөгжлийн бодлого, төлөвлөлтийн тухай хуулийн 12 дугаар зүйлийг үндэслэн  Монгол Улсын эдийн засаг, нийгмийг 2018 онд хөгжүүлэх үндсэн чиглэлийн төслийг боловсруулаад байна.

 Монгол Улсын эдийн засаг, нийгмийг 2018 онд хөгжүүлэх үндсэн чиглэлийн төслийг Улсын Их Хурлын 2016 оны 19 дүгээр тогтоолоор батлагдсан Монгол Улсын Тогтвортой хөгжлийн үзэл баримтлал-2030, Монгол Улсын Засгийн газрын 2016-2020 оны үйл ажиллагааны хөтөлбөр, салбарын хөгжлийн бодлогын баримт бичгүүдтэй уялдуулан боловсрууллаа.

 Монгол Улсын эдийн засаг, нийгмийг 2018 онд хөгжүүлэх үндсэн чиглэлийн төсөлд Макро эдийн засгийн бодлого, эдийн засгийн өсөлтийг дэмжих салбаруудын бодлого, бүс нутаг, хөдөөгийн хөгжил, байгаль орчны бодлого, хүний хөгжлийг дэмжих нийгмийн салбарын бодлого, засаглал, эрх зүйн шинэчлэл, гадаад бодлого, батлан хамгаалах салбарын бодлого гэсэн таван бүлгийн 18 зорилтын хүрээнд нийт  100 орчим бодлогын арга хэмжээг хариуцах эзэн, шалгуур үзүүлэлт, хүрэх төвшин, шаардагдах санхүүжилт, хөрөнгийн эх үүсвэр, урт болон дунд хугацааны бодлогын баримт бичгүүдтэй уялдуулан тусгасан болно.

Монгол Улсын эдийн засаг, нийгмийг 2018 онд хөгжүүлэх үндсэн чиглэлийн төсөлд эдийн засгийг богино хугацаанд тогтворжуулах бодлого хэрэгжүүлж эдийн засгийн өсөлтийг нэмэгдүүлэх, инфляцийг зорилтот түвшинд байлгах, ажлын байрыг нэмэгдүүлэх замаар ажилгүйдлийн түвшинг бууруулах, нэгдсэн төсвийн тэнцлийн ДНБ-д эзлэх хэмжээг өмнөх оны төвшнөөс бууруулах, эдийн засгийн суурь үзүүлэлтүүдийг сайжруулж, гадаадын хөрөнгө оруулагчдын итгэлийг сэргээж, хөрөнгө оруулалт татах арга хэмжээг авч хэрэгжүүлэх, санхүүгийн салбарын эрсдэлийг бууруулж санхүүгийн тогтвортой байдлыг хангах зэрэг арга хэмжээг хэрэгжүүлэхээр төлөвлөөд байна.

Монгол Улсын эдийн засаг, нийгмийг 2018 онд хөгжүүлэх үндсэн чиглэлийн төсөлд тусгагдсан 100 орчим бодлогын арга хэмжээг хэрэгжүүлэхэд нийтдээ 7,3 их наяд төгрөгийн санхүүжилт шаардагдахаас улсын төсвийн хөрөнгөөр 318,1 тэрбум төгрөг, гадаад эх үүсвэрээс 1 их наяд 541,5 тэрбум төгрөг, төр, хувийн хэвшлийн түншлэл болон хувийн хөрөнгө оруулалтаар 5 их наяд 436,4 тэрбум төгрөг, бусад эх үүсвэрээс 15,4 тэрбум төгрөгөөр тус тус санхүүжүүлэхээр төлөвлөн тусгалаа.

Байнгын хорооны дарга, эрхэм гишүүд ээ, Монгол Улсын эдийн засаг, нийгмийг 2018 онд хөгжүүлэх үндсэн чиглэлийн төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Б.Энх-Амгалан:  -Сангийн сайд Чойжилсүрэнд баярлалаа. 

Тогтоолын төсөлтэй холбогдуулан Улсын Их Хурлын гишүүдээс асуух асуулт байвал нэрээ өгье.

-Ундраа гишүүнээр асуулт тасаллаа.

Занданшатар гишүүнд микрофон өгье.

Г.Занданшатар:  -Баярлалаа. Нэгдүгээрт, Зорилт 2-ын хүрээнд болохоор хөрш орнуудтай хийх худалдаа өргөжүүлэх, гадаад худалдааг хөгжүүлэх зорилгоор чөлөөт бүс байгуулах ажлыг эрчимжүүлэх гээд ингээд нэг ийм заалт байгаа юм. Улсын төсвөөс 200 сая гээд. Нөгөө дээр нь болохоор 17.1 болохоор хөрш орнуудтай хийх худалдаа өргөжүүлэх зорилгоор хил дамнасан эдийн засгийн хамтын ажиллагааны чөлөөт бүс байгуулах ажлыг эрчимжүүлэх гээд. Нэг нь 50 хувьтай, нэг нь 30 хувьтай гээд. Энэ хоёр чинь хоёр өөр ажил байна уу, хоорондоо уялдаатай ажил байна уу? Аль эсвэл, хил дамнасан чөлөөт бүс байгуулах гэдгийг шийдчихсэн юм уу? Хоёр өөр ойлгогдохоор байгаад байгаа юм. Хил дамнасан гэвэл нэг өөр. Замын-Үүд, Эрээний чөлөөт бүс нэг ийм юм байна.

Хоёрдугаарт нь, Батлан хамгаалах яамны 18.2, 18.3 заалтыг бусад үндсэн чиглэлийн заалт их ерөнхий байгаа юм л даа. Заавал ингэж тодорхой бичих шаардлага байгаа юм уу гэсэн ийм нэг асуулт байна.

Б.Энх-Амгалан:  -Занданшатар гишүүний асуултад Гадаад харилцааны сайд хариулъя. Дараа нь Батлан хамгаалахын сайд хариулаарай.

Ц.Мөнх-Оргил:  -Занданшатар гишүүний асуултад хариулъя. Энэ нэг асуудал л даа, гэхдээ нэг нь 2018 оны үндсэн чиглэлд зорилго болоод туссан байгаа юм. Энэ нь хөрш орнуудтай хийх худалдааг өргөжүүлэх зорилгоор хил дамнасан эдийн засгийн хамтын ажиллагааны чөлөөт бүс байгуулах ажлыг эрчимжүүлэх, Замын-Үүд, Эрээний чиглэл чөлөөт бүс байгуулах ажлыг идэвхжүүлнэ гээд. Таны сая ярьсан 40 хувьтай гэдэг асуудал бол 2017 оны үндсэн чиглэлийн хэрэгжилт дээр бид нар энэ ажлыг явцыг нь ингэж дүгнэсэн байгаа юм. Санаа нь бол нэг. 

Энэ дээр Монгол Улс бол үндсэндээ хуулиараа хоёр чөлөөт бүс байгуулах хууль тогтоомж баталсан. 2018 онд бид нар 217, 2018 онд  Замын-Үүд, Эрээний чиглэл чөлөөт бүс дээр голчлон анхаарлаа хандуулъя. Энд юуны өмнө дэлгэрэнгүй судалгаануудыг хийе, бусад орнуудын яг БНХАУ-тай байгуулсан чөлөөт бүсийн үйл ажиллагаануудыг нэг бүрчлэн судалъя, гэрээнүүдийнхээ төслийг бэлдье, нарийвчилсан газар зохион байгуулалтынхаа ажлыг хийе гээд ингээд ажлаа төлөвлөөд явж байгаа юм. Энэ ажлыг шадар сайдын ажлын алба хариуцдаг. Манайх хамтран ажилладаг. Туслах, дэмжих үүрэгтэй.

Сая бид түншүүдтэйгээ ярьж байгаад манай шадар сайдын ажлын албаны 2 хүн, Гадаад харилцааны яамны 2 хүн, мэргэжлийн төвөөс нэг хүн, ингээд 5 хүнийг БНХАУ, Казахстаны хил дээр байгуулсан Хоргосын чөлөөт бүсийг газар дээр нь очиж үзье, бичлэг хийж ирье. Яг ямар байдлаар ажиллаж байна вэ, ямар үр дүн гарч байна вэ, сайн, муу тал нь юу байна вэ гэдгээр үзүүлэх гээд бэлдчихсэн, тохирчихсон. Ингээд хүмүүсээ явуулах гэж байна. Дараагийн 7 хоногт хөдөлчих байх. Үүнийг шадар сайдын ажлын албаны дарга Энх-Амгалан ахлаад явна.

Нөгөө нь, Лаос, Хятадын хил дээр байгуулсан бас нэг чөлөөт худалдааны эдийн засгийн чөлөөт бүс байгаа юм. Энийг газар дээр нь очиж үзье. Энэ дээр бид нар яг гэрээнүүдээ янзлах, хууль тогтоомжууддаа өөрчлөлт оруулах гээд ирэхээр нарийн, манайхны тэр бүр мэдэхгүй асуудлууд гараад байгаа юм. Жишээ нь, хил гатлах,  хилээр нааш, цаашаа орж, гарах дэглэм ямар байх вэ, тэнд бараа, үйлчилгээний зардал, хураамж нь ямар байдаг юм бэ, мал эмнэлэг, ургамал хорио цээрийн үйлчилгээнүүд нь хоорондоо яаж уялддаг юм бэ, гаалийн байгууллагууд хоорондоо яаж ажлаа зохицуулдаг юм бэ гэх мэтээр. 

Ер нь зарчмыг нь ойлгоод байдаг, яг бодит амьдрал дээр чимхлүүр деталиуд нь дутагдаад байгаа учраас бид нар энэ орнуудтай байгуулсан хэлэлцээрүүд, хоёр талын мэргэжлийн нарийн мэргэжлийн баримт бичгүүдийг нь цуглуулж авчиръя гэсэн ийм зорилттой явж байгаа. Тэгээд эхний ээлжинд бид нар 2018 онд багтаагаад энэ чөлөөт бүсийг ажилд нь оруулаад үзье гэсэн ийм бодолтой байгаа юм.

Б.Энх-Амгалан: -Тодруулъя. Занданшатар гишүүнд 1 минут.

Г.Занданшатар:  -Байнгын хорооноос ингэж тараасан юм байлгүй. Хоёулан дээр нь 2018 онд Монгол Улсын нийгэм, эдийн засгийг 2018 онд хөгжүүлэх үндсэн чиглэл гээд хоёр хүснэгт хоёулаа яг ингэж хоёр өөр зүйл дээр тараачихаад байгаа юм л даа. Энэ тэгвэл Байнгын хорооны алдаатай юм байлгүй.

Ер нь хил дамнасан чөлөөт бүс байгуулах ажлыг ингээд шууд шийдэлгүй эрчимжүүлчихээр хил дамнасан бүсэд төрсөн хүүхэд жишээлбэл, аль эрх зүйн системээр аль улсын иргэн гэж бүртгэгдэх вэ, аль улсынх нь эрх зүйн системд тэр хил дамнасан бүс дээр үйлчлэх вэ. Эрээнийх нь үйлчлэх үү, Замын-Үүдийнх нь үйлчлэх үү гэх мэтчилэн хууль, эрх зүйн маш ярвигтай асуудал үүсдэг юм билээ. Тэгэхээр энэ чинь шууд хил дамнасан бүс байгуулахаар. Тэгээд саяын хэлж байгаа хилийн дэглэмийн асуудал байна. Тэгэхээр энийг шууд хил дамнасан эдийн засгийн хамтын ажиллагааны чөлөөт бүс гэж нэг дээр нь орж ирээд, нөгөө дээр нь болохоор чөлөөт бүс гэж орж ирчихээд л гайхаад байгаа юм.

Энэ нэг хуудас сая тарааж өгсөн. 

Б.Энх-Амгалан:  -Сүүлийн тараасан хуудас нь зөв шүү. Эхнийх нь бас өмнө нь ажлын хэсэгт өгч байсан юм билээ. Энэ дээр тайлбар өгье. 

-Гадаад харилцааны сайд Мөнх-Оргилд микрофон өгье.

Ц.Мөнх-Оргил:  -2018 оны үндсэн чиглэлд Занданшатар сайд аа, гадаад харилцааны чиглэлээр дөрвөн асуудал байгаа. Нэг нь саяын эдийн засгийн хамтын ажиллагааны чөлөөт бүс байгуулах. Нөгөө нь экспортын боломжийг нэмэгдүүлэх, гаалийн тарифын болон тарифын бусаар татварыг бууруулах. Гурав дахь нь эдийн засгийн коридор байгуулах хөтөлбөрийг хэрэгжүүлэх. Энэ хүрээндээ хөрөнгө оруулалтын зураг төслийн төв байгуулах. Дөрөвт нь хилийн чандад ажиллаж, амьдарч байгаа монгол иргэдэд үзүүлэх үйлчилгээ, чанар хүртээмжийг сайжруулах гэсэн ийм дөрвөн асуудал туссан байгаа юм.

Хил дамнасан чөлөөт бүс байгуулах асуудал бол энэ чинь Их Хурлаар баталсан хуулиараа бид нар хоёр чөлөөт бүс байгуулчихаад байгаа юм шүү дээ. Яг бүр хил дамнасан чөлөөт бүс гэдгээрээ Алтанбулаг, Замын-Үүдийн хоёр чөлөөт бүсийг бид нар байгуулчихсан байхгүй юу. Үүнийгээ яаж байгуулсан бүсээ ажиллуулах вэ, ашиглалтад, эргэлтэд оруулах вэ гэдэг асуудлыг бид нар энэ мөрийн хөтөлбөртөө үндсэн чиглэлдээ оруулаад хөөцөлдөөд байгаа юм. Тэгээд таны хэлж байгаа үнэн л дээ. Бид нар өмнө нь хийж үзээгүй учраас мэддэггүй, шийдэж чаддаггүй их нарийн чимхлүүр асуудлууд байгаад байгаа юм. Энийг л судлах гээд байгаа юм.

Б.Энх-Амгалан:  -Баярлалаа. Нэмээд Батлан хамгаалахын дэд сайд Дуламдорж хариулт өгье.

-3 номерын микрофоныг өгөөрэй.

Т.Дуламдорж:  -Занданшатар гишүүний асуултад хариулъя. Батлан хамгаалахын дэд сайд Дуламдорж. Зорилтын 18-д энхийг сахиулах, улс орны бүтээн байгуулалтыг дэмжих хүрээнд батлан хамгаалах салбарын чадавхийг нэмэгдүүлэх гээд дотроо гурван заалттай. Бас дэлгэрэнгүй томьёолсон байна гээд. Бид энийг томьёолохдоо бодлогын яг эрх зүйн заалт биш шууд хэрэгжих үйл ажиллагааны заалтаар нарийвчилж өгч тооцъё гэсэн ийм байдлаар томьёолж энэ заалтаа боловсруулсан байгаа. Үүгээрээ бас яг ингэж биелэлтийг нь тооцоход шууд хэрэгжих үйл ажиллагаанууд учраас дэлгэрэнгүй томьёолсон байгаа юм. Илтгэж дууслаа.

Б.Энх-Амгалан: -Баярлалаа. Оюундарь гишүүн асуултаа асууя.

Н.Оюундарь:  -Үндсэн чиглэл дээр хилийн чандад байгаа монгол иргэдийн эрх ашгийг хамгаалах, тэдэнд үзүүлэх үйлчилгээний чанар, хүртээмжийг сайжруулах гэж туссан байгаа. Гэхдээ шалгуур үзүүлэлт нь зөвхөн цахим үйлчилгээний нэр төрлөөр нь нэмэгдүүлэхээр энд тусгасан байна. Тэгэхээр энэ маань өөрөө эцсийн бүлэгтээ, ялангуяа цахим үйлчилгээнээс гадна эдгээр хүмүүст шаардлагатай тусламж, үйлчилгээг зайлшгүй маш их байдаг. Тэр тусмаа ер нь хилийн чанадад байгаа ард иргэд бол хамгийн түрүүнд Элчин сайдынхаа яамыг өөрийнхөө гэр шигээ бодож тэндээс тусламж үйлчилгээгээ авах гэж ирдэг. Тэр дотроо бид нар Засгийн газрын үйл ажиллагааныхаа хөтөлбөртөө хилийн чанадад суугаа иргэдийнхээ эрх ашиг, сонирхлыг тууштай хамгаална, хэрвээ эрх нь зөрчигдсөн байгаа бол хууль, эрх зүйн туслалцаа үзүүлнэ гэх мэтийн зүйлийг Засгийн газрын үйл ажиллагааны хөтөлбөрт тусгасан. Гэтэл энд зөвхөн цахим үйлчилгээгээр хязгаарлаж байна уу гэдэг нэг асуулт байгаа.

Нөгөө талаар яг энэ асуудлын хүрээнд хилийн чанадад байгаа монгол иргэдэд үзүүлэх тийм тусламжийн сан байдаг. Тэр нь ямар нэгэн байдлаар амь үрэгдсэн ч юм уу, тийм тохиолдолд туслалцаа үзүүлдэг. Энэ туслалцаа үзүүлж байгаа энэ зорилго, зорилтын хүрээнд ер нь 2018 онд ямар ажил хийхээр төлөвлөж байна вэ гэдгийг нэг асууя гэж бодсон юм.

Хоёр дахь нь одоо энэ хөрш орнуудтай хийж байгаа худалдаагаа өргөжүүлэх зорилгоор тодорхой ажил хийхээр үндсэн чиглэлд тусгасан байгаа. Ялангуяа сүүлийн жилүүдэд ОХУ-тай визгүй зорчих болсноос холбогдуулан ерөнхийдөө Монгол Улс руу ирж байгаа хөл хөдөлгөөн нэлээн нэмэгдсэн. Тэр хэмжээгээр ч гэсэн хоёр улсын эдийн засгийн харилцаа маань бас худалдаа, эдийн засгийн харилцаа тодорхой хэмжээгээр нэмэгдэж байгаа. Үүнтэй холбогдуулаад ялангуяа Алтанбулагийн чөлөөт бүсийн үйл ажиллагааг нь өргөжүүлэх, дэд бүтцийг нь сайжруулах тал дээр ямар арга хэмжээг тусгаж байна вэ? Энийгээ бас тодорхой тэргүүлэх ач холбогдол өгч явж байна уу гэдэг асуулт байна.

Гурав дахь асуулт маань бол бид нар Монголын бараа бүтээгдэхүүнийг хоёр хөрш болон худалдааны гол түншүүдтэй зах зээлд гаргахдаа таатай нөхцөлтэй, тарифын болон тарифын бус хориг саадыг нь бууруулах тал дээр ийм зорилго тавьж ажиллаж байгаа. Энэ дотор бол бид нар Японтой байгуулчихсан байгаа, нэлээн гурав, дөрвөн Засгийн газар дамнан хэрэгжүүлээд ноднингоос хэрэгжээд эхэлсэн EPA-ийн хүрээнд ямар ажил хийхээр төлөвлөж байна вэ? Үүнийгээ хир урагшлуулах вэ гэдэг гурав дахь асуулт байна.

Б.Энх-Амгалан:  -Оюундарь гишүүний асуултад хариулъя.

-Гадаад харилцааны сайд Мөнх-Оргил, дараа нь Сангийн сайд.

Ц.Мөнх-Оргил:  -Оюундарь гишүүний эхний асуултад хариулъя. Гадаадад хилийн чандад амьдарч байгаа 140 гаруй мянган монгол иргэддээ хүрч үйлчлэх, тэдэнд бага ч гэсэн төрийн үйлчилгээ, хайр халамжийг хүртээх, ерөөсөө энэ Засгийн газрын, Ерөнхий сайдын Гадаад харилцааны яам, хамт олон, Дипломат төлөөлөгчийн газруудад тавьсан үндсэн гурван үүргийн нэг нь байгаа. Энэ дээр анхаарлаа хандуулаарай гээд бид үүрэг даалгавар өгсөн. Энэ үүрэг, даалгаврыг биелүүлэхийн төлөө бид хичээж ажиллаж байгаа.

Энэ дотор гадаадад байгаа 44 сургуулийг дэмжих, сурах бичгээр хангах, багш нарыг нь мэргэжил арга зүйн туслалцаа, дэмжлэг үзүүлэх, төрийн бус байгууллагуудтай хамтарч ажиллах, Дэлхийн Монгол хөтөлбөрөө хэрэгжүүлэх, Монголыг сурталчлах хөтөлбөрөө хэрэгжүүлэх гээд маш олон ажил орсон байгаа. Энэ шалгуур үзүүлэлт нь бол хуулиараа энэ үндсэн чиглэл заавал нэг шалгуур үзүүлэлттэй байх ёстой. Энэ шалгуур үзүүлэлтдээ бид нар цахим үйлчилгээний нэр төрөл тоогоор тавьж байгаа нь ерөөсөө 2018 онд анхаарал гэх юм уу, цохилт өгөх, сүүлд нь үр дүн нь харагдахаар нэг ажлыг энэ чиглэл дээр. Бусад үйлчилгээнүүд явагддагаараа явна, хөтөлбөрүүдээ хэрэгжүүлнэ. 

Яг гадаадад үйлчилж байгаа иргэддээ цахим үйлчилгээн дээр томоохон дэвшил гаргая л гэж бодож байгаа юм. Энэ дээр гол нь ямар ажил бид нар төлөвлөөд санаачлаад хийе гэж бодоод байгаа юм бэ гэхээр энэ гадаадад байгаа монгол иргэдэд консулын байгууллагууд үйлчилгээ үзүүлэх гэхээр Монголын бүртгэлийн байгууллагуудтай онлайн холбогдоогүй учраас заавал дипломат шуудангаар лавлагаа авдаг. Эндээс нь бичиг ирдэг, эсхүл ар гэрийнхэн нь очиж авдаг, манай консулынхан очиж авдаг, тэрийг нь бичгээр авдаг, буцаагаад явуулдаг. 


Тэгээд бид нар бүртгэлийн байгууллагатай ямар гэрээ хэлэлцээ хийгээд, ямар техникийн холболтууд хийж байгаа вэ гэхээр иргэний бүртгэлийн зарим нэр төрлийн гол, гол бүртгэлийн системд бид нар шууд нэвтэрье гэж байгаа юм. Консулын газрын. Хаалттайнууд нь нэвтэрч чадахгүй. Гэрлэлт, төрсний гэрчилгээ зэрэгт нь нэвтэрье. Тэгээд энэ үйлчилгээгээ шууд цахимаар үзүүлдэг болъё гэсэн ийм заалт явж байгаа юм. Тусламжийн сан үйл ажиллагаагаа явуулж байгаа. Энэ жил бид нар бараг 60 гаруй иргэдэд 20 гаруй сая төгрөгийн тусламж хууль, номын дагуу тараасан байгаа. Дараа жилийн 2018 оны төсөвт ч гэсэн энэ хэмжээний мөнгө тусгагдсан байгаа.

Худалдааны асуудал дээр энэ, яаманд худалдааны бодлого ирсэн учраас худалдааны асуудал дээр ихээхэн анхаарал хандуулж байгаа. Одоо бидний өмнө тулгарчихаад байгаа хоёр том асуудал бол Евразийн эдийн засгийн холбоотой тарифын бус саад тотгорыг арилгах нэг том асуудал байгаа юм. Энэ дээр энэ гол асуудлыг нь хариуцсан Коришков гэдэг, тариф стандарт, мэргэжил, хэмжил зүй, мал эмнэлгийг нь хариуцсан сайд нь өөрийнхөө албатайгаа Монголд ирээд сая бид нар дөрвөн өдрийн айлчлал зохион байгуулаад, одоо манай стандартынхан, мал эмнэлгийнхэн, хорио цээрийнхэн, гаалийнхан Евразийн эдийн засгийн холбоо дээр очиж сургалт семинарт оролцоно. Дээр нь аж ахуйн нэгжүүдээ хооронд нь холбож ажиллуулж байгаа. Энэ дээр анхаарал хандуулна. 

Мөн чөлөөт худалдааны хэлэлцээрүүдийн судалгааны ажлыг эхлүүлж байна. Хятад Улстай судалгаагаа хийж эхэлье гэж үзэж байна. Солонгостой судалгаа хийгээд эхэлчихсэн. Евразийн эдийн засгийн холбоотой чөлөөт худалдааны хэлэлцээр байгуулъя, судалгааны ажлаа эхлүүлье гэдэг саналаа тавьчихсан. Евразийн холбоо бол удахгүй хариулт өгөх байх аа.

Алтанбулагийн хувьд бол ажил үргэлжилнэ. Гэхдээ энэ жилийн хувьд бол 2018 онд бид нар Замын-Үүддээ бүрэн эхлүүлээд ажиллуулаад үзье гэсэн бодолтой байгаа. Алтанбулаг төлөвлөгөөнд байдгаараа байгаа. Гэхдээ үндсэн чиглэл дөрвөн заалтад энэ Алтанбулагийг нь оруулсан.

Б.Энх-Амгалан: -Мөнх-Оргил сайдад 1 минут нэмээд өгье.

Ц.Мөнх-Оргил:  -Япон Улстай байгуулсан түншлэлийн хэлэлцээр хүчин төгөлдөр болоод нэг жил болж байна. Бид нар дүнг нь тал талаас гаргаж үзэж байна. Энд зөвхөн манай яам гаргахаас гадна гааль, татвар, Худалдаа, аж үйлдвэрийн танхим энд оролцож байгаа аж ахуйн нэгжүүдийн санал, бодлыг цуглуулах энэ ажлыг хийж байна. Тэгээд энэ 6 сарын 20-ны үед бизнес эрхлэгчдийн хувийн секторын том зөвлөлдөх уулзалт болно. Энэ дээр тал талаасаа дүгнэлтүүдээ нэгтгэе гэж бодож байгаа. Бидний хийж байгаа урьдчилсан байдлаар хийж байгаа дүгнэлт бол ер нь маш таатай орчныг бүрдүүллээ. Гэхдээ хүсэн хүлээсэн үр дүн гарахгүй байна. Гол шалтгаан нь манай бараа, бүтээгдэхүүн Японд зах зээлээ олохгүй байна.

Хоёрдугаарт, бид өөрсдөө дотооддоо Японы зах зээлийн шаардлагыг хангасан бараа, бүтээгдэхүүнийг үйлдвэрлэхдээ бас дутмаг байна. Тийм учраас Японууд манай Худалдаа, аж үйлдвэрийн танхимтай хамтраад ямар төслүүд хэрэгжүүлж эхэлж байна вэ гэхээр манай  аж ахуйн нэгжүүд, бизнесүүдэд Японд зах зээлээ, Японд бараа гаргах тэр судалгаануудыг нь хийж дэмжиж ажиллая гэсэн ийм чиглэлийг барьж байгаа.

Б.Энх-Амгалан:  -Баярлалаа. Ундраа гишүүн асуултаа асууя.

А.Ундраа:  -Баярлалаа. Ер нь бас эдийн засгаа илүү идэвхтэй болгох, татвар төлөгчдийнхөө бааз суурийг нэмэх, эдийн засгийнхаа хэмжээг өргөжүүлэх, өргөтгөх тал дээр экспортыг дэмжиж ажиллах бол бас маш их чухал шаардлагатай байгаа. Сая Мөнх-Оргил сайдын хариулсан хариулт бараг миний асууя гэж бодож байсан асуултад хариулчихлаа. Гэхдээ цаашаа жаахан гүнзгийрүүлээд танаас асуумаар байна. Бараа, бүтээгдэхүүнийг таатай нөхцөлөөр экспортлох, боломжийг бүрдүүлэх, тарифын болон тарифын бус саад тотгорыг бууруулах. Жишээлбэл, хөдөө аж ахуйн гаралтай бүтээгдэхүүнийг экспортлоход ямар шаардлага, ямар зөвшөөрөл авдаг, ямархуу эрүүл ахуйн болон мал эмнэлгийн бусад шаардлагуудыг хангах ёстой болдог энэ чиглэлээр тодорхой асуумаар байна л даа. Та яриа хэлэлцээр хийх орны тоо гээд 3-аас доошгүй гэж оруулсан байгаа нь зүйтэй. Тэгээд аль, аль орнуудыг гэж тооцоолж байгаа вэ? Тийм урьдчилсан төсөөлөл байна уу?

Хоёрдугаарт, Японтой чөлөөт эдийн засгийн түншлэлийн хэлэлцээр, гэрээ хийгдсэний дараа бараа, худалдааны эргэлт яг хэд байж байгаад хэд болов? Ямар нэгэн тоо, статистик байна уу? Бусад барьеруудыг арилгахын тулд та сая хэлж байна л даа. Худалдаа, аж үйлдвэрийн танхим Японы талтай хамтраад сургалтуудыг, эсхүл тодорхой тулгараад байгаа бэрхшээлүүдийг давах арга замыг эрэлхийлж байгаа тухай. Тэгэхээр яг ямар, ямар ажлууд хийгдэж байна вэ? Танай яамны холбогдох хүмүүст хүсэлт хүргүүлээд энэ чиглэлээр бизнес эрхлэгчдэд зориулсан гарын авлага байна уу, бэлдсэн юм байна уу гэж би асууж байсан. Энэ дээр танай яамны Баярцэнгэл гээд ажилтан их дажгүй персендэшн бэлдчихсэн байгаагаа бас хуваалцсан. Энийг бас бизнес эрхлэгчдэд цааш нь гарын авлага болгоод тарааж болохуйц санагдсан.

Тэгээд зөвхөн Японы зах зээл гэхгүй манай худалдаа илүү өргөн хүрээтэй явагддаг бусад зах зээлүүд, ОХУ, БНХАУ, Европын  холбоо гээд энэ зах зээлүүдийн судалгаа тийшээ бизнес эрхлэгчид маань өөрийнхөө бараа, бүтээгдэхүүнийг ямар хэлбэрээр бэлтгэх шаардлагатай вэ гэдэг талаар арга зүйн зөвлөгөө, гарын авлага шаардлагатай санагдсан. Энэ чиглэлээр хийж байгаа ажил байна уу? Асуумаар байна. 

Батлан хамгаалах яамнаас нэг асуулт байна. Үндсэн чиглэлд НҮБ-ын Энхийг сахиулах ажиллагаанд инженерийн ротыг бэлтгэж суралцуулна гэсэн ажил туссан байна. Энэ бол сайн хэрэг гэж бодож байна. Үйл ажиллагааны хэрэгжилт 100 хувь байх юм байна, 2018 онд төлөвлөж байгаагаар. Санхүүжилтийн тухайд яг засгаас гэхгүй байна. Тэгэхээр энэ дээр арай тодруулж өгнө үү гэж хүсэж байна. Баярлалаа.

Б.Энх-Амгалан:  -Ундраа гишүүний асуултад эхлээд Гадаад харилцааны сайд Мөнх-Оргил хариулна, дараа нь Батлан хамгаалахын дэд сайд Дуламдорж хариулна.

-Мөнх-Оргил сайдын микрофоныг өгье.

Ц.Мөнх-Оргил:  -Ундраа гишүүний асуултад хариулахад 2018 онд хүрэх төвшин, үр дүн, чөлөөт худалдааны хэлэлцээр дээр 3-аас багагүй орон гэж байгаа. Энд юуны өмнө Евразийн эдийн засгийн холбоо, БНСУ, БНХАУ гэсэн ийм 3 оронтой бид нар судалгааны ажлаа эхлүүлнэ гэж тооцож байгаа. Энэ нь гэрээ хэлэлцээ хийхээс өмнө мэргэжлийн байгууллагууд, аж ахуйн нэгжүүд, эрдэмтэн судлаачид энэ чөлөөт хэлэлцээр Монгол Улсын эдийн засаг, зах зээлд бизнес эрхлэгчдэд бүхэлдээ ямар үр дагавар өгөх нь вэ, Монголд ямаршуу параметр, ерөнхий зарчим барьж ажиллавал Монголын хувьд хамгийн ашигтай гарах нь вэ гэсэн урьдчилсан тооцоо судалгаа хийх ёстой юм билээ. Тэгээд content анализ гэж нэрлэдэг юм байна. Жишээ нь Солонгостой хийх худалдааны хэлэлцээрийн судалгааны баг гээд 40 гаруй хүнтэй, Японы хэлэлцээр дээр оролцож байсан ихэнх хүмүүсийг аваад ингээд баг гаргаад ажиллаж байна.

Цаашид ОХУ-тай чөлөөт худалдааны хэлэлцээр судалгааны ажлаа эхэлье гэдэг зарчмын шийдвэрт хүрэх юм бол мөн ОХУ-тай ийм баг бүрдүүлэх, Хятадтай баг бүрдүүлэх энэ ажил явна.

Монголын бараа, бүтээгдэхүүнийг экспортод гаргахад үндсэндээ хүндрэлүүдийг хоёр том ангилж болж байгаа юм. Нэгдүгээрт, хоёр хөрш орондоо гаргах экспортод учирч байгаа бараа хүндрэл. Энэ бол бидний хийсэн судалгаагаар Худалдаа, аж үйлдвэрийн танхимтай хамтарч хийсэн судалгаагаар бол ерөөсөө тарифын хүндрэл нь 30-аас илүү хувьгүй юм байна. Нийт худалдаанд учирч байгаа хүндрэл буюу худалдааны 30 хувь нь л тариф дээр, үлдсэн 70 хувь нь гааль, мэргэжлийн хяналт, хорио цээр, стандарт хэмжил зүй, энэ асуудал дээр хүндрэл тулгараад тэгээд энэ дээр мэдээж тээврийн асуудал учир дутагдалтай.

Гуравдагч орнууд руу гарахад Орос, Хятадаар дамжиж гарах транзитын асуудал маш хүндрэлтэй байгаа юм. Тэгээд саяхан Ерөнхий сайдын БНХАУ-д хийсэн айлчлалын үеэр Монгол, Хятадын нутаг дэвсгэр дээгүүр бие биенийхээ мах, махан бүтээгдэхүүнийг транзит тээврээр дамжуулж гуравдагч орнуудад гаргах стандарт шаардлагын тухай хэлэлцээр байгуулсан. Энэ хэлэлцээрээр жишээ нь Монгол Улсаас гаралтай мах, махан бүтээгдэхүүн Хятадын нутаг дэвсгэр дээгүүр транзит тээвэр хийгдээд Вьетнам ч гэдэг юм уу, Лаос гарахад ийм, ийм шаардлага тавигдана гээд техникийн баримт бичгүүдээ цэгцэлж нягталж авсан. Энэ их ач холбогдолтой болсон. Одоо ОХУ-тай яг адилхан ийм гэрээ хэлэлцээр байгуулах ёстой. БНХАУ-тай транзит тээврийн хэлэлцээр хүчин төгөлдөр болсон. Одоо төмөр замын транзит тээврийн хэлэлцээрийг хүчин төгөлдөр болгох ёстой. Энийг Хятадын тал ойрын үед Их Хурлаараа соёрхон баталж гэрээг хүчин төгөлдөр болгоно гэсэн ийм л байгаа.


-1 минутаа авчих уу?


Б.Энх-Амгалан: -Мөнх-Оргил сайдад 1 минут нэмээд өгөөрэй.

Ц.Мөнх-Оргил:  -Японтой саяын хийж байгаа ажлыг ярьсан. Европын холбоотой хамтарч худалдаа хөнгөвчлөх асуудлаар Euro TRAM  гэдэг 5 сая еврогийн Европын холбооны буцалтгүй тусламжийн техникийн дэмжлэг, туслалцааны төсөл хэрэгжүүлж байгаа. Энэ төсөлд ерөөсөө хоёрхон компоненттай. Нэг нь Монголын бараа, бүтээгдэхүүнийг европт гаргахад ямар саад тотгор байна вэ, энэ дээр нь дэмжиж туслах, Монголын бизнес, аж ахуйн нэгжүүдэд туслах зориулалттай нэг хэсэг. Хоёр дахь нь Монголын төр, засгийн байгууллагууд бусад улс орнуудтай чөлөөт худалдааны гэрээ хэлэлцээр хийхэд дэмжлэг туслалцаа үзүүлэх хүн бэлтгэх ийм хоёр  компоненттай.


Б.Энх-Амгалан:  -Баярлалаа. Батлан хамгаалахын дэд сайд Дуламдорж асуултад нэмж хариулъя. 


-3 номерын микрофоныг өгөөрэй. Жанжин штабын дарга Даваа генерал хариулъя.


Д.Даваа:  -Ундраа гишүүний асуултад хариулъя. Та бүхэн бүгдээрээ мэдэж байгаа НҮБ-ын мандаттай ажиллагаанд инженерийн ротыг нойтон түрээстэй оруулах улс төрийн шийдвэр нь гарчихсан. Энэ чиглэлээр Батлан хамгаалах яам, Зэвсэгт хүчний жанжин штабаас тодорхой төлөвлөгөөтэйгөөр  ажиллаж байна. Тэр битгий хэл НҮБ-тайгаа энэ чиглэлээр холбоотой байгаа. Тэгээд энэ сарын 22, 23-нд НҮБ-аас хоёр төлөөлөгч ирж манай бэлтгэл ажил хир зэрэг явагдаж байгаа талаар биечлэн ирж хяналт үйлдэж шалгалтын ажиллагаа явуулсан. Энэ дээр бол бид нарыг энэ ротыг оруулахад үндсэндээ хүн хүчний хувьд бэлэн юм байна, сургалт, бэлтгэлээ сайн хийчихсэн юм байна. Дээрээс нь тодорхой хэмжээний тоног төхөөрөмжүүд байгаа юм байна. Нэмээд шаардлагатай байгаа тоног төхөөрөмжүүдийг авчих юм бол ерөнхийдөө бэлэн болсон байна гэдэг ийм дүгнэлт өгөөд явсан.


Ирсэн хүмүүс бол сургалтыг баазуудыг нь өөрсдийн биеэр явж үзсэн. Яаж сургалт дадлага хийж байгаа процесстой нь танилцсан. Тэр битгий хэл, үүрэг гүйцэтгэж байгаа тодорхой инженерийн техник хэрэгслүүдээр яаж үүрэг гүйцэтгэж байгаа тэр чадавхи юманд нь хүртэл үнэлгээ өгөөд ингээд явсан. Тэгэхээр бид бараг энэ чиглэл уруу одоо үндсэндээ энэ үндсэн чиглэлд орж байгаа энэ хөрөнгө мөнгөний асуудал шийдэгдээд ингээд явах юм бол 2018 оны эхэнд гэхэд бараг бэлэн болчихсон ийм төсөл байгаа. Тийм учраас энийг та бүхнийг дэмжиж өгөөч ээ гэж хүсэж байгаа юм.


Б.Энх-Амгалан:  -Ойлголоо. Би хоёр асуулт асууя. Евразийн эдийн засгийн холбоонд Монгол Улс ажиглагчаар орох гэж байна уу, эсхүл тарифын бус хэлэлцээрт нь багтах гэж байна уу? Энэ Евразийн эдийн засгийн холбоогоор дамжуулаад Монгол Улсад бас тодорхой хэмжээгээр зээл тусламж, хөрөнгө оруулалт орж ирэх бололцоо боломж байгаа юу?


Мөн Монгол Улсын бараа, бүтээгдэхүүн, Монгол Улсад үйлдвэрлэгдсэн үндэсний үйлдвэрлэлийн бараа бүтээгдэхүүн, тэр дундаа малын гаралтай түүхий эдийг боловсруулсан арьс шир, ноос ноолуур, мах махан бүтээгдэхүүн, ОХУ, тэр дундаа Сибирийн болон алс дорнодын зах зээл дээр гарахад энэ хэлэлцээр саад болж байгаа. Тэгэхээр үүнийг ахиулах тал дээр ямар ажил зохиож байна вэ гэж нэг асууя.


Хоёрдугаарт, Бадрал генералаас асууя. Малын болон амьтны гоц халдварт өвчинтэй холбоотойгоор гардаг сэг, зэмийг онцгой байдал яаж устгах гэж байна вэ? Цаашдаа ингээд булаад байх юм уу, эсхүл өөр аргаар устгах юм уу? Мөн онцгой байдлын үед гардаг гал түймэртэй тэмцэх асуудал, алслагдсан сумдад эмнэлгийн тусламж, үйлчилгээ хүргэх асуудал, аврах үйл ажиллагаа явуулах асуудал дээр танайд нисэх хүчний болоод иргэний агаарын тээвэртэй хамтран ажиллаж байгаа юм байна уу? Эсхүл нисдэг тэрэг болоод бага оврын онгоцоор  хийж байгаа ямар үйлдлүүд байна вэ? Энэ дээрээ ямар юм тусгаж өгсөн бэ гэдгийг асууя.


Гурав дахь асуудал, эдийн засгийн коридортой холбоотойгоор эдийн засгийн коридорын чиглэл маань яг яаж гарч байна вэ? Новосибирск болоод Красноярск, Чита гээд энэ мужуудаар дамжаад, Монгол Улсаар дамжаад Ханги Мандал чиглэлээр гарахаар байгаа юу, эсхүл Замын-Үүд чиглэлээр гарахаар тооцоологдож байгаа вэ? Энэ маань яаж гарч байгаа вэ гэж асууя.


Сангийн сайдаас нэг асуулт байна. Тэр нь, Монгол Улс бол мал аж ахуй, хөдөө аж ахуйн орон. Энэ үр тариагаар дотоодоо хангах, малаа эрүүлжүүлж малын ашиг шимийг сайжруулах, үндэсний үйлдвэрлэлийг дэмжих, ажлын байр бий болгох тал дээр ямар зүйл туссан бэ? Энэ дөрвөн багц асуултад хариулж өгөөч.


-Гадаад харилцааны сайд Мөнх-Оргилд микрофон өгье.


Ц.Мөнх-Оргил:  -Евразийн эдийн засгийн холбоонд Монгол Улс гишүүнээр, эсхүл ажиглагчаар элсэх бодол, төлөвлөгөө байхгүй байгаа. Тийм шаардлага ч үгүй гэж үзэж байгаа. Энэ бол ОХУ, Беларус, Киргиз, Казахстан, Армян гээд таван улсын худалдааны, гаалийн үндсэндээ нэгдсэн зах зээл бий болгосон ийм тохиролцоо, хэлэлцээр байгаа. Бидний хувьд бол энд гишүүнээр биш харин чөлөөт худалдааны хэлэлцээр байгуулах замаар энэ холбоотой ажиллах нь илүү зохимжтой гэж үзэж байгаа. Өнөөдрийн байдлаар Евразийн эдийн засгийн холбоотой нийт 45 улс чөлөөт худалдааны хэлэлцээр байгуулъя, судалгаагаа эхэлье гэсэн хүсэлт тавьчихсан. Энэ 45 улсаас Евразийн эдийн засгийн холбоо 8 улстай хэлэлцээгээ хийгээд эхэлчихсэн. Манайд 46 дахь улс нь болж хүсэлт тавьж байгаа юм. Энэ таван улс бол төрийн өндөрлөгүүдийнхээ хэмжээнд Монгол Улсын хүсэлтийг тэргүүн ээлжинд авч үзэхэд бид нар бэлэн байна. Монголыг 9 юм уу, 8 дахь орон болгож чөлөөт худалдааны хэлэлцээрийн судалгааныхаа ажлыг эхлүүлэхэд бэлэн байна гээд хэлчихсэн байгаа юм.


Коридорын хувьд яг одоогийн байдлаар үндсэн төв буюу Алтанбулаг, Замын-Үүдийнхээ чиглэлийг барих хандлагатай байгаа. Ачааллаа дагаад хандлагатай байгаа. Оросын тал, Хятадын талтай бид нар 32 төслөөсөө 6 төслийг нь тэргүүлэх ээлжийн төсөл гэж сонгож авчихаад судалгааны ажлыг нь эхлүүлж байна.


Б.Энх-Амгалан: -Мөнх-Оргил сайдад баярлалаа.

Бадрал генералд өгье, 2 номерын микрофон.


Т.Бадрал:  -Баярлалаа. Хурлын даргын асуултад хариулъя, та бүхний амрыг эрье. Сэг, зэм устгах асуудал ерөнхийдөө Монгол Улсад хэцүү дээ. Энийг хөрсөн дээр л буулгаад явж байна. Хөрсөндөө шатааж байгаа. Ерөнхийдөө жилд ойролцоогоор одоо өнөөдрийн байдлаар Монгол Улсын хэмжээнд шүлхийн дөрвөн тохиолдол бүртгэлтэй байж байна, цэцэг өвчний дөрвөн тохиолдол бүртгэлтэй байж байна. Хамгийн өндөр тохиолдол нь цэцэг өвчин бол ойролцоогоор 21-22  тохиолдол бүртгэгдэж байсан. Энэ бүхэнд сэг, зэмийг бид нар Мал эмнэлэг, Хөдөө аж ахуйн яамнаас гаргасан сайдын тушаалын дагуу сэг, зэмийг устгах заавар байдаг. Энэ зааврын дагуу хөрсөнд нь булаад явж байгаа. 


Цаашдаа дэлхий нийтийн хандлага ямар байгаа вэ гэхээр ерөөсөө шатаах зуух ашигладаг болсон юм билээ. Шатаах зуухны асуудлыг бид нар судалж үзсэн. Мал, амьтны эрүүл мэндийн тухай хууль болон Малын удмын сангийн тухай хууль одоо хэлэлцэгдэж байгаа. Тийм учраас цаашдаа ерөнхийдөө энэ хөрсөнд устдаг асуудлыг ер нь таслан зогсооё, зориулалтын термофур гэж яриад байдаг энэ шатаах зууханд устгалыг хийж байя гэсэн тооцоо судалгаануудыг хийсэн. Энэ чиглэлээр Хөдөө аж ахуйн яамтай хамтраад судалгааны ажил хийгдсэн. Барууных нэлээн үнэтэй байдаг юм байна, ОХУ-д хийгдэж байгаа сүүлийн үеийн технологийн судалгаанууд хийсэн.  Ингээд ямар ч байсан эхний ээлжинд хөдөлгөөнт гэдэг байдлаар нь 21 аймагтаа 1 буюу нийслэл Улаанбаатартаа 2-3 гэсэн тооцоогоор бид нар судлаад тооцоо хийж үзсэн. 1 ширхэг нь ойролцоогоор 70 орчим сая төгрөг байх юм байна, нийтдээ 1,5 тэрбум төгрөгийн л асуудал шийдчихвэл энэ болох юм байна гэж үзэж байгаа. Гэхдээ энэ дээр тусгай журам боловсруулагдах ёстой.


Нисдэг тэрэгний асуудал ярьж байна. Бид яг өнөөдрийн байдлаар гамшиг ослын нөхцөлд Батлан хамгаалах яаманд хэрэглэгдэж байгаа Зэвсэгт хүчний жанжин штабт хэрэглэгдэж байгаа хоёр нисдэг тэргийг захиалгын журмаар хийдэг. Өнөөдөр бас Төв аймгийн Минж болон Сэлэнгэ аймгийн чиглэлд гарч байгаа ой хээрийн маш том түймэр гарчихсан байгаа. Дөнгөж саяхан бас  Зэвсэгт хүчний жанжин штабаас захиалгаа аваад ингээд нисдэг тэргээ нисгээд явж байгаа. 


Ерөнхийдөө аврах, эрэн хайх чиглэлийн үйл ажиллагааны нисдэг тэрэг манайд зайлшгүй хэрэгтэй байна. Одоо бид ний нуугүй хэлэхэд зэвсэгт хүчинд хэрэглэгдэж байгаа цэргийн зориулалтын онгоцыг байнга ашиглаж байгаа. Энэ бол зарим талаар бид нар бас хоорондоо ярилцдаг. Зориулалт нь буруу байгаа. Тийм учраас Европын холбооны улс болон бусад улсуудтай хамтраад зөвхөн эрэн хайх үйл ажиллагаанд зориулагддаг, аврах үйл ажиллагаанд зориулагддаг 6-аас дээш хүний суудалтай, хөнгөн, бага оврын тэгээд зардал багатай, Монголын нөхцөлд буюу өндөр газар ашиглагдах ийм бололцоотой онгоцны судалгаанууд хийж үзсэн. Францын airbus компанид үйлдвэрлэгдэж байгаа болон тэнд ашиглагдаж байсан онгоцны судалгаануудыг хийж үзсэн. Ойролцоогоор ийм чиглэлийн онгоцнууд бол шинэ нь 12 сая евро байдаг юм билээ. Ашиглагдаж байгаад дахиад шинээр боловсруулдаг буюу шинэ тохижуулалтыг хийгээд аврах үйл ажиллагаанд зориулсан ийм нисдэг тэрэгнүүд ойролцоогоор 5 сая еврогийн үнэтэй байдаг. Эхний хэлцлүүдийг ерөнхийдөө Европын холбооноос Францын Батлан хамгаалах яамны зэвсэглэлийн газартай яриад явж байгаа. Ерөнхийдөө энэ асуудал судалгаанд явж байна.


Онцгой байдлын асуудал эрхэлсэн байгууллага маань нисдэг тэрэгтэй болно гэдэг зорилгоор ямар ч байсан эхний ээлжинд хүмүүсээ энэ жилээс эхлээд бид нар нисдэг тэрэгний бэлтгэгч нарыг сургаж байгаа. Энэ чиглэлээр ямар нэгэн хөрөнгийг үндсэн чиглэлд тусгаагүй байгаа. Үүнийг бид нар аль болохоор хоёр талын хамтын ажиллагаа, олон улсын хамтын ажиллагааны хүрээнд шийдье гэсэн урьдчилсан зорилготойгоор ажиллаж байна гэсэн ийм хариултыг танд өгье.


Б.Энх-Амгалан:  -Бадрал генералд баярлалаа.


-Сангийн сайдад микрофон өгье.


Б.Чойжилсүрэн:  -Энх-Амгалан гишүүний асуултад хариулъя. Өнөөдөр үдээс хойш Байгаль орчин, хүнс, хөдөө аж ахуйн байнгын хороо, Аюулгүй байдлын байнгын хороотой цуг давхцаж хуралдаж байгаа учраас Хөдөө аж ахуйн яамны төлөөлөл хүрэлцэн ирээгүй, нөгөө Байнгын хороон дээр байх шиг байна. Би төлөөлөөд хариулъя. Мал аж ахуйн салбарыг хөгжүүлэх тал дээр Хөдөө аж ахуйн яаман дээр нэлээн арга хэмжээнүүд авч хэрэгжүүлж байгаа юм билээ. Тухайлбал, ОХУ-тай монгол малыг эрүүлжүүлэх талаар цогц хөтөлбөр, төлөвлөгөөг боловсруулаад гэрээ байгуулсан ийм мэдээлэлтэй байгаа гэдгийг хэлье. Бусад тэдний салбар дээр өвөл, зуны хүлэмжийн аж ахуйг 2018 онд 10 га-гаар нэмэгдүүлье гэсэн ийм зорилт байгаа. Хөдөө аж ахуйн салбарын эрх зүйн орчныг сайжруулах гэсэн ийм таван хуулийн төсөл боловсруулъя гэсэн зорилтууд байгаа. 


Эрүүл хүнс, эрүүл монгол хүн энэ төслийн хөтөлбөрийг хэрэгжүүлэхийн тулд мах, сүүний анхдугаар аяныг цаашид үргэлжлүүлэн явуулна, Атрын III аяныг цаашид үргэлжлүүлэн явуулна. Хөдөө аж ахуйн салбар, энэ салбарт ажиллаж байгаа хүмүүсийн дэмжлэгийг нэмэгдүүлнэ гэсэн ийм зорилтууд суусан байгаа. Яг энэ мэргэжлийн салбарынх нь нарийн онцлогийг уучлаарай, би нарийн тайлбарлаж чадахгүй байна.


Б.Энх-Амгалан:  -Сайдад баярлалаа.


Тогтоолын төсөлтэй холбогдуулаад Их Хурлын гишүүдээс, Байнгын хорооны гишүүдээс санал гаргаж, үг хэлэх гишүүд байвал нэрээ өгье.


-Энхболд гишүүнээр тасаллаа. 


Занданшатар гишүүнд үг өгье.


Г.Занданшатар:  -Энэ Монгол Улсын эдийн засаг, нийгмийг хөгжүүлэх үндсэн чиглэлд бас макро эдийн засгийг тогтворжуулах, эдийн засгийн өсөлтийг хангаж ажлын байр нэмэгдүүлэх гээд ийм олон чухал зорилтууд бүхэлдээ орж байгаа юм. Энэ дотор нэг чухал асуудал нь, төрөөс худалдан авах дотоодын үйлдвэрлэлийн нэр төрөл, тоо хэмжээг нэмэгдүүлнэ. Ингээд үндсэндээ экспортыг дэмжинэ, импортыг орлох үйлдвэрлэлийг дэмжинэ гээд 1.16-д заачихсан байгаа юм. Нэмэгдүүлэх нэр төрлийн тоо 10 гээд. Эдийн засгийн түншлэлийн хэлэлцээрийг ч гэсэн 2011 онд би судалгааны ажлуудыг эхлүүлж энэ ажил явж байхад ч гэсэн экспортын бүтээгдэхүүний чанарыг сайжруулах асуудал их яригдаж байсан юм.

Сая Төв аймагт Монголын ноос, ноолуур үйлдвэрлэгчдийн холбоо цуглаад дотоодын бүтээгдэхүүнийхээ үйлдвэрлэлийн чанарыг сайжруулах, Монгол хонины ноосоор ноосон даавуу үйлдвэрлэж эхэлсэн байгаа юм. Тэгээд ноосон даавуугаа манайх бас хэмжээ бага учраас гадаад өрсөлдөх чадвараа сайжруулахын тулд дотоодын цэргийн анги, батлан хамгаалах салбар, онцгой байдлын салбарууд цэргийн хувцас хэрэглэлийг монгол ноосон давуугаар үйлдвэрлэдэг ийм санаачилга гаргасан юм билээ. Их Хурлын дарга очиж үзээд энэ санаачилгыг дэвшүүлээд очсон юм билээ. Энэ асуудалд анхаарал сайн хандуулахгүй бол манай батлан хамгаалах, тусгай анги, салбарууд маань төрийн тусгай алба маань эх  оронч худалдан авалтын бодлогыг хэрэгжүүлэх талаас онцгой анхаармаар байгаа юм.

Тийм учраас монгол хонины ноос, малчдын эдийн засгийн өсөлт, хөгжилт, бүх талаа бодоод дотоодын ажлын байр нэмэгдүүлэх талаа бодоод дотооддоо үйлдвэрлэсэн даавуу, бүтээгдэхүүнээр нэг цэргийн анги дээр туршилт хийж үзье гээд, 100 цэргийг хувцаслая гээд өөрсдөө санаачилга гаргаад яваад байгаа юм. Үүнийг Улсын Их Хурлын Байнгын хороон дээр яригдаад явсан. Үүнийг манай Батлан хамгаалах яам, Онцгой байдлын ерөнхий газар, Цагдаагийн ерөнхий газар, дотоодын цэрэг хувцас худалдан авалт хийдэг газрууд онцгой анхаарвал манай импортыг орлох үйлдвэрлэл нэлээн чухал зүйл болох юм. Үүнийг энд үндсэн чиглэл дээр ямар нэгэн байдлаар тусгаж цаашдаа бас анхаарвал сайн байна гэдгийг хэлмээр байна.

Хоёрдугаарт нь, яриа хэлэлцээр хийнэ гээд, саяын гадаад худалдааны саад тотгорыг багасгах гэсэн заалт дээр яриа хэлэлцээр хийнэ гэж заачихаад байгаа юм. Ер нь манай Байнгын хороо, хэвлэл, мэдээллийнхээ түвшинд ч гэсэн нэг ойлгох ёстой юм бол аливаа улс хоорондын харилцааны эрх зүйн үндсийг гэрээ хэлэлцээрээр тогтоодог. Гэрээ хэлэлцээр хийхийн тулд яриа хэлэлцээ хийдэг. Гэтэл энд яриа хэлэлцээр гэчихээр гэрээ хэлэлцээр гурваас доош хийх юм уу, яриа хэлэлцээр гэхээр диалоги, приговор гээд гэрээ хэлэлцээрийг байгуулахын тулд явж байгаа процесс шүү дээ. Иймэрхүү юмнуудыг энэ дээр яахгүй бол, их ойлгомжгүй. Яриа хэлэлцээ биш яриа хэлэлцээр гэчихэж байгаа юм. Гэрээ хэлэлцээр гурваас доошгүй оронтой байгуулах юм уу, зүгээр яриа хэлэлцээр хийх юм уу гэхээр энэ маш ялгаатай хоёр зүйл болоод явчихна. Гэх мэтчилэн ийм зүйлүүдийг бас эцсийн хэлэлцүүлгийн шатанд анхаарах шаардлагатай юм болов уу гэж бодож байна.

Б.Энх-Амгалан:  -Занданшатар гишүүн санал хэллээ. Энэ саналын томьёолол ирээгүй учраас санал гэж ойлголоо.

-Энхболд гишүүн саналаа хэлье.

Н.Энхболд:  -Би нэгдүгээрт яг Занданшатар гишүүний хэлсэнтэй адилхан зүйл хэлэх гэж байсан юм. Саяын 10 гээд тавьчихсан байгаа юм, төрөөс худалдан авах дотоодын үйлдвэрийн бүтээгдэхүүний нэр төрөл, тоо хэмжээг нэмэгдүүлнэ, 10-ыг гээд. Энэ дээр тодорхой томхон бүтээгдэхүүнүүдийг нэрийг биччих хэрэгтэй байгаа юм. Эсгий гутал, ноосон тапочка зэрэг бол явахгүй шүү дээ. Зах зээл бол цаанаа юу хэрэгтэй юм байна, түүнийг хийж байж л хөгждөг болохоос хүний хийчихсэн юмыг энд тэнд борлуулах тухай асуудал биш.

Одоо бид нарын энэ сая Зандангийн ярьж байгаатай миний энэ ярьж байгаа бол сүүлийн хэдэн жил Монголын баялаг бүтээгчид, бизнес эрхэлдэг хүмүүс холбоогоороо дамжуулаад үндсэндээ засгаас яах вэ хэдэн төгрөгийн зээл авсан. Гэхдээ үр ашигтай зарцуулаад засгийн учиргүй том оролцоогүйгээр бүрдүүлчхээд байгаа тийм зүйл байхгүй юу. Төв аймаг, Дундговь, Баянхонгор энэ ноос сайтай газруудаас ноос аваад маш сайн цэвэрлэж янзлаад бараг энэ 2000 хэдэн оноос эхэлсэн ажил байгаа юм. Манай Төв аймгийн Баянцогтоос ажлаа эхэлж байсан. Сүүлд нь өөрөө үргэлжлүүлж нэг залуу том болгоод, дээр нь бас ноосны холбоо байгуулж бүх ноос үйлдвэрлэгчдээ нэгтгэж байгаад тэр холбооныхоо шугамаар хийчихсэн. Одоо бол хамгийн нарийн утсыг хүртэл хонины ноосоор хийж байгаа, чанар нь маш сайн үнэлэгдэж байгаа.


Тэр ноосоороо Улаанбаатар хотод авчраад бас даавуу үйлдвэрлээд эхэлчихсэн. Ингээд үүнийг бид нар дэмжих хэрэгтэй байгаа юм. Дэмжихгүй энэ одоохондоо үнэ өндөр байна ч гэдэг юм уу, чанар нь арай тийм байна гээд ингээд хаяад байвал хэзээ ч манайх тэр өрсөлддөг юм хэмжээнд очихгүй. Би энийг сайн мэдэж байгаа юм. Яагаад гэвэл би бас тухайн үед, одоо ч гэсэн Хэвлэлийн үйлдвэрүүдийн холбооны төрийн бус байгууллагын тэргүүний үүрэг гүйцэтгэж ирдэг. Бид нар бас нэлээн олон жилийн өмнөөс хэвлэх үйлдвэрүүдийн талаар төрөөс батлан гарах баримт гэж нэг ийм баримт гаргаад тэрийгээ хагас дутуу ч гэсэн хийгээд явж байсны үр дүнд, нэгдүгээрт. 


Хоёрдугаарт, ялангуяа олон тоогоор хэвлэгддэг байсан сурах бичиг гэх мэтчилэн номуудыг энэ Боловсролын яам,  тухайн үеийн сайд, удирдлагуудтай олон жил хэрүүл хийж байгаад дотооддоо цувуулж авч хэвлэдэг болсноос хойш, тэгээд хэвлээд эхлэхээр чанар нь сайжирч байгаа юм. Одоо манайд хэвлэгдэж байгаа номнуудыг ер нь хаа ч аваачаад тавьсан гэсэн хэвлэлийн үйлдвэрлэлийн хийц, техник, технологи талаасаа гологдохгүй ийм номтой болчихсон. Энэ бол хэдийгээр тухайн үедээ дотоодод үйлдвэрлэж байгаа номын үнэ өндөр байна гэдэг байсан ч гэсэн тэрнээс нь бас алхам, алхмаар явуулсаар байгаад өрсөлдөх чадвартай болсныг харуулж байгаа жишээ байхгүй юу.


Яг үүн шиг энэ ноосны хэдэн үйлдвэрүүд, ноос ээрдэг үйлдвэр маш сайн үйлдвэр. Үүний цаана малчдын амьдрал, ноос хаягдахгүй болдог, тэгээд бүтээгдэхүүнээ үйлдвэрлэдэг ийм зүйлүүд цогцоороо бий болчихоод байгаа юм. Энэ дээр 10 гээд тавихын оронд би бол энд тийм, тийм бүтээгдэхүүнийг авна гээд, тэгээд сая Зандан гишүүний хэлж байгаа шиг энэ Батлан хамгаалах яам, хилийн цэрэг, дотоодын цэрэг, онцгой байдлынхан, боловсролын салбар, энэ бол энэ дотоодынхоо бүтээгдэхүүнийг авч юм хийж байх хэрэгтэй. Тэгвэл бид нар цаашдаа өртөг нь буурна, чанар нь сайжирна. Энийг заавал оруулахгүй бол болмооргүй санагдаж байна.
Би тэгээд ярьж байгаад Засгийн газар эцсийн юу гаргахдаа 10 дотроо энэ бүтээгдэхүүнүүдийг нэрийг бүр нэрээр нь зааж өгвөл сайн байна гэж нэгдүгээрт ийм санал хэлэх гээд байна.


Хоёрт, би Онцгой байдлын ерөнхий байдлын шугамаар, шадар сайдын шугамаар 2018 онд нэг том олон улсын хурал гамшгийн эрсдэлийг бууруулах сэдвээр том хурал хийхээр яриад. Би хэрэв буруу санаагүй бол Хүрэлсүх сайд хоёр, гурван газар томоохон хурлуудад очихдоо бид нар энэ хурлаа.


Б.Энх-Амгалан:  -Энхболд гишүүнд 1 минут нэмж өгье.


Н.Энхболд:  -Яриад тохирчихсон байж байгаа. Энэ талаар юу ч алга байна. Би яагаад энийг ярьж байна вэ гэхээр би Улаан загалмайн ерөнхийлөгчийн ажил давхар хийдэг. Манай хоёр маш ойр дотно ажилладаг. Ялангуяа сүүлийн жилүүдэд бие биендээ тус дэм болж. Ялангуяа Улаан загалмайн эрх зүйн байдлын хууль шинэчлэгдсэнээс хойш бид нар их олон зүйлийг хамт хийж байгаа. Энэ хурлыг ч гэсэн хамт хийлцэх юм. Тэгээд олон газар амлачихаад, Засгийн газрын мөрийн хөтөлбөрт тусгачихаад эндээ 2018 ондоо оруулаагүй байгааг би буруу гэж бодож байна. Зарчмын зөрүүтэй санал өгсөн байгаа.


Манай түүхэнд Засгийн газрын мөрийн хөтөлбөрт оруулсан зүйлийг байтугай нэг гишүүн нэг газар давхиж очоод том болж харагдах гээд, энэ хурлыг манайх авна гэж зарлаад тэгээд бөөн зардал болгоод, энэ нэрэлхсэндээ ичсэндээ хурлаа хийж байсан ийм тохиолдол бий. Тэгэхээр одоо бид нар энэ Засгийн газарт яригдчихсан, урьд нь шийдвэр гарчихсан, тэгээд олон улсад зарлачихсан арга хэмжээний тухай.


Б.Энх-Амгалан:  -Баярлалаа. Энэ тогтоолын төсөлтэй холбогдуулаад Байнгын хорооны санал, дүгнэлт Улсын Их Хурлын гишүүд, Байнгын хорооны гишүүдээс гаргасан саналын томьёоллыг Эдийн засгийн байнгын хороонд хүргүүлнэ. Тийм учраас ажлын алба гаргасан саналуудыг протоколд сайн тусгаж аваарай.


Үүнтэй холбоотойгоор гишүүдээс бас зарчмын зөрүүтэй саналын томьёолол ирсэн байна. Тийм учраас саналын томьёоллыг санал тус бүрээр нь хураая.


Байнгын хорооны гишүүн Нямаагийн Энхболдоос ирүүлсэн саналын томьёоллыг уншиж танилцуулъя.


1.Зорилт 9-д заасан 2018 онд Улаанбаатар хотод Гамшгийн эрсдэлийг бууруулах нь сэдэвт олон улсын сайд нарын хурал зохион байгуулах гэсэн зүйл нэмж тусгах гэсэн ийм томьёоллоор санал хураая.


Санал хураалт.


90,9 хувиар санал дэмжигдлээ.


Үүнтэй холбогдуулаад санал гаргасан гишүүн санал хэлье гэж байна.


Энхболд гишүүнд 1 минут өгье.


Н.Энхболд:  -Манай Байнгын хорооны санал, дүгнэлт чинь Эдийн засгийн байнгын хороон дээр очиж нэгтгэгдэнэ, тийм ээ. Тэнд очоод хэрэв уначихвал цөөнх болно шүү гэдгээ.


Б.Энх-Амгалан:  -Та өөрөө танилцуул.


Н.Энхболд:  -Би амжихгүй.


Б.Энх-Амгалан:  -Тэгвэл Занданшатар гишүүн.


Н.Энхболд: -Протоколд тэмдэглүүлчихье.


Б.Энх-Амгалан:  -Тэгээрэй. Энийг протоколд тэмдэглээрэй. Энэ асуудал унах юм бол Байнгын хорооны санал Улаан загалмайтай холбоотой асуудал ярьж байна шүү.


2.Болд гишүүний гаргасан санал байна. Тогтоолын төслийн 18.4-т заасан цэргийн сургалт, бэлтгэлийн тогтолцоо, материаллаг баазыг бэхжүүлэх гэсэн зарим арга хэмжээнд 4 тэрбум төгрөгийн төсвийг тусгах гэж оруулсан байна. Энэ томьёоллоор санал хураалт. Энэ бол тодорхой хэмжээний төсөв тусгах гээд, эхний ээлжинд 4 тэрбум гэсэн ийм юм тавьсан байна. Энэ саналын томьёоллоор санал хураалт.


Санал хураалт.


66,7 хувийн саналаар санал дэмжигдлээ.


3.Мөн Болд гишүүний гаргасан, тогтоолын төслийн 18.5 дахь хэсэгт заасан материаллаг нөөцийн тодорхой хувийг шинэчлэх, хадгалах нөхцөлийг бүрдүүлэх, Цувраа жилт төслийг хэрэгжүүлэх, нөөцийг оновчтой шилжүүлэн байршуулах гэсэн зарим арга хэмжээг 7,5 тэрбум төгрөгийн төсөвтэйгөөр тусгах гэсэн байна. 


Гэхдээ, энэ одоо засаг дэр ийм төсөв чухам байгаа юу, үгүй юу. Та бүхэн ирэх жилийн төсөвт оруулах юм уу?


-Ирэх жилийн төсөвт оруулах юм байна, эхний ээлжинд ингэж явахаар ийм саналын томьёолол оруулж байна.


Саналын томьёоллоор санал хураалт.


63,6 хувийн саналаар зарчмын зөрүүтэй санал дэмжигдлээ. Саналыг баталлаа.


Энэ дараа жилийнх дээр явах юм байна. Эхний ээлжинд санал явчихсан учраас.


Гишүүд анхааралтай сонсоорой.


Монгол Улсын эдийн засаг, нийгмийг 2018 онд хөгжүүлэх үндсэн чиглэл батлах тухай Улсын Их Хурлын тогтоолын төслийн талаархи Байнгын хорооны санал, дүгнэлтийг Улсын Их Хурлын гишүүдийн гаргасан саналын томьёололтой хамт Эдийн засгийн байнгын хороонд хүргүүлнэ.


Эдийн засгийн байнгын хороонд Байнгын хороог төлөөлж санал, дүгнэлтийг  Улсын Их Хурлын гишүүн Болд танилцуулна.


Эхний асуудал дууслаа. Ажлын хэсэгт баярлалаа.


Хоёрдугаар асуудалдаа оръё. Хүмүүсээ оруулаарай.


Хоёр. Монгол Улсын Засгийн газар болон Бүгд Найрамдах Энэтхэг Улсын Экспорт-Импортын банкны хооронд байгуулсан Зээлийн ерөнхий хэлэлцээрийг соёрхон батлах тухай хуулийн төсөл.

Ажлын хэсгийг танилцуулъя. Сангийн сайд  Б.Чойжилсүрэн, мөн яамны Хөгжлийн санхүүжилтийн газрын дарга Доржсэмбэд, Сангийн яамны Хөгжлийн санхүүжилтийн газрын  Зээл, тусламжийн бодлогын хэлтсийн дарга  Болор, Сангийн яамны Зээл, тусламжийн бодлогын хэлтсийн мэргэжилтэн  Д.Өлзийсайхан оролцож байна.

Уул уурхай, хүнд үйлдвэрийн яамнаас Уул уурхай, хөнгөн үйлдвэрийн сайд Дашдорж, мөн яамны Хүнд үйлдвэрийн бодлогын газрын дарга Баатарсүх, Түлшний бодлогын газрын дарга  Чулуунбат, “Монгол газрын тос боловсруулах үйлдвэр” ТӨХК-н захирал  Цэрэнноров нар оролцож байна.

Төслийг үргэлжлүүлэн хэлэлцье. Энэ төсөлтэй холбоотойгоор асуулт асуух гишүүд байвал микрофонд нэрээ өгнө үү.

Занданшатар гишүүнээр тасаллаа.

Лүндээжанцан гишүүн асуултаа асууя.

Д.Лүндээжанцан:  -Би, энэ газрын тос боловсруулах үйлдвэрийн тухай яриад байна уу? Энэ газрын тос эх орондоо боловсруулах юмсан гэдэг хүсэл мөрөөдөл монголчуудын тархи толгойд их олон жил хадгалагдаж ирсэн зүйл л дээ. Зүүнбаянд анх нефтийн үйлдвэр байгуулчхаад их баярлаж байсан юм гэнэ билээ. Тэгээд бодоод байхад нефть дээр л байгуулмаар санагдаад байдаг юм. Нефть дээрээ хаана байгуулах вэ гэхээр Сүхбаатар аймагт юм уу, Дорноговь аймагт л яг нефть дээр нь л яг орд газар дээр нь байгуулмаар. Тэгэхээр гадаадаас өөр газраас, ойр газраас нефть авчраад боловсруулаад энд гарсан нефтиэ ийшээ гаргаад ингээд тээврийн хүчин зүйлээс л болоод байгаа юм уу, юунаас болоод байгааг ойлгохгүй байгаа юм.


Явж явж түүхий нефть ямар үед ашигтай вэ гэхээр хоолой тавихаар л ашигтай байдаг юм гэж 1992 онд бид нар анх Очирбат гуай дээлээ норгож байсан шүү дээ, нефтиэр. Тэр үед л энийг манай бүх л парламентын гишүүд сонирхож байсан үед асуухад улс орны нефтийн хэрэгцээ хэд вэ, гаргаж байгаа нефтийн хэмжээ хэд вэ, тэрийг машинаар зөөвөл яах вэ. Тийм учраас их нефтьтэй газар бол хоолой татаад далайд гарцтай болгоод. Ингээд илүү ашигтай юм гэж. Энэ дээр би яг байрлалыг нь бас асуучихмаар байна. Нэгэнтээ их олон жил ярьсан юм, тооцоо судалгаа, өртөг зардлыг нь хэмжсэн байх. Хичнээн жил худлаа мөрөөдөөд ярих вэ, ажил хэрэг болгох ёстой байх. Энийг нь би зарчмын хувьд дэмжиж байгаа.

Гэхдээ ямар ч байсан эдийн засгийн хувьд их том ашиг гарахгүй байлаа гэхэд алдагдалгүй байх, эцсийн эцэст стратегийнх нь ач холбогдлыг бодож байна шүү дээ. Энэ чиглэлийнх нь яг базсан, энгийн ард иргэдэд ойлгомжтой ийм хэдхэн үгээр танилцуулга хийж өгөөч ээ гэж бодож байгаа юм.

Хүмүүс бол том, том ярилцлага өгсөн байгаа юм. Үндэсний хэмжээнд нефть боловсруулах үйлдвэр чухал гэсэн том, том гарчигтай нийтлэлүүд олон удаа гарч байсан. Үүнтэй холбогдуулаад би нэг талаасаа ашигтай учраас л оруулж ирж байгаа байх, стратегийн том зорилт байгаа байх гэж ингэж ойлгож байгаа юм. Эх үүсвэр нь олдохгүй байсан, эх үүсвэр нь бүтсэн учраас оруулж ирж байгаа байх. Түүнээс биш энэ орж ирсэн мөнгийг ямар нэгэн юманд зарцуулах ёстой гэсэн үүднээс зарцуулаагүй байх аа гэж ингэж ойлгож байгаа.

Ингээд би маш товчхон үр ашгийн тооцоотой, байрлалтай холбоотой, хугацаатай холбоотой, яг хэдэн жилийн дараа орох юм бэ, тэгээд ямар, ямархуу нөхцөл байдал шатахууны хангалт дээр үүсэх юм бэ гэсэн. Товч танилцуулгыг надад өгсөн юм. Гэхдээ та бүхэн үүнийг амаар нь дуулмаар байна, Дашдорж сайдаас.

Б.Энх-Амгалан:  -Лүндээжанцан гишүүний асуултад салбарын сайд Дашдорж сайд хариулъя.

-2 номерыг өгье.

Ц.Дашдорж:  -Лүндээ гишүүний асуултад хариулъя. Байрлалын хувьд Сайншанд гэж тооцож гаргаж ирсэн. Байрлалын хувьд олон талын маргаан байдаг. Засгийн газар солигдох болгонд байрлал нь өөрчлөгдөж байдаг гэж. Энэ дээр хэд хэдэн давуу нөхцөлүүдийг харж үзэж байгаа. Ерөөсөө Монгол Улсын нийт хэрэглээний 87 хувь нь төвийн бүстээ байдаг. Баруун болон хангайн бүс. Зүүн бүс бол нийт нефтийн 16 хувийн л хэрэглээ байгаа шүү дээ. Тэгэхээр энэ нь бол гарцаа байхгүй төвийн бүсэд байх нь ээ гэж. 

Хоёрдугаарт нь, Үндэсний аюулгүй байдлын зөвлөлийн зөвлөмж гарсан байгаа. Тэр зөвлөмжөөр бол дотоодынхоо нефть олзворлосон нефтийг авч ашиглаж энэ үйлдвэрийг түүхий эдээр хангах асуудлыг шийдвэрлэ гэсэн ийм чиглэл ирсэн. Үүний дагуу. 

Гуравдугаарт нь, эрчим хүчний асуудал болон дэд бүтцийн асуудал, усны асуудал, усны судалгааны асуудал бүрэн хийгдэж дууссан гэдэг үүднээс энэ байрлалыг сонгож байгаа. 

Дөрөвдүгээрт нь, хамгийн гол юм нь юу вэ гэхээр, газрын тосны ордууд Галба, Цагаан элс, Зүүнбаян, Тариач, Эргэл, тэгээд ерөнхийдөө үүнийг нийлүүлээд Эрээний сав газрын гэж нэрлээд байгаа юм. 

Энд бол нөөц бололцоо гарч ирж байгаа. Нийтдээ энэ үйлдвэрийн хүчин чадлыг тооцохдоо нөөц дээр тулгуурлаж асуудалд нь хандаж байна гэж ингэж ойлгож болно. Монгол Улсын хэмжээнд нийтдээ одоогийн хайгуул хийгдсэн дөрвөн талбай бол 332 сая тоннын ийм нөөцтэй. Үүн дотроосоо ашиглалтын үеийн буюу яг одоогийн техник, технологийн дэвшилд тулгуурлаад асуудлыг нь шийдэхэд 43 орчим сая тонныг нь аваад ашиглах бодит бололцоотой. Өнөөдрийн Монгол Улсын Ашигт малтмалын хуулиар, Газрын тосны хуулиар 20 жил нэмэх нь 5, 5 гээд 30 жилийн асуудлыг энд хөндөж байгаа. 30 жилд тогтвортойгоор хангаад явчих бодит бололцоог жил, жилийн олборлолт, нөөцийн хэмжээн дээр тулгуурлаад гаргаад ирчихсэн. Байрлалын хувьд нэг иймэрхүү, нөөц дээр тулгуурлаад асуудлаа шийдвэрлэхэд нэг иймэрхүү байж байгаа юм.

Ямаршуу эерэг нөлөө гарч ирэх вэ гэж. Ямар эерэг нөлөө гарч ирэх вэ гэхээр дотоодын нийт хэрэглээгээ. Яг өнөөдрийн түвшний хэрэглээгээ бүрэн хангах ийм бодит бололцоотой. Үүнийг тооцохдоо хэрэглээн дээрээ суурилж жилийн хүчин чадлыг нь 1,5 сая тонныг боловсруулах асуудал дээр тулгуурлаж гаргаж ирж байгаа. Нийтдээ Монгол Улс 2013 он хүртэл хэрэглээ бууралттай явсан. Энэ нь эдийн засгийн хатангиршилтай холбоотой байх. 2013 оноос хойш дандаа өсөлттэй харагдаж байгаа. Үйлдвэрийн хүчин чадлаараа ингээд ажиллаад явж байх үед ерөнхийдөө 1,3-1,4 сая хүрнэ гэсэн өөдрөгөөр төсөөлөхөд нэг иймэрхүү төсөөлөл ажиглагдаж байгаа.

Б.Энх-Амгалан:  -Дашдорж сайдад 1 минут нэмээд өгөөрэй. Хугацааг тодорхой хэллээ, хөрөнгө оруулалтын хэмжээг хэллээ, ашиглалтад оруулах хугацаагаа бас ярилаа, байршил бас ярилаа.

Ц.Дашдорж:  -Ингээд ирээдүйн хандлага нь бол нэг иймэрхүү. Дээрээс нь 2017 оноос эхлээд 2021 онд ашиглалтад орж дуусна. Болсон уу?

Б.Энх-Амгалан:  -Лүндээжанцан гишүүн тодруулах юм уу?

-Баярлалаа. Занданшатар гишүүн асуултаа асууя.

Г.Занданшатар:  -Ер нь энэ асуудал Засгийн газрын мөрийн хөтөлбөрт орсон чухал ач холбогдолтой асуудал учраас бид нар аль болох хурдан шийдээд явуулчих ийм саналтай байгаа юм. Гэхдээ манай туршлагатай гишүүн Лүндээжанцан гишүүнд ойлгуулаагүйг бодоход манай Уул уурхай,хүнд үйлдвэрийн сайд бас Байнгын хорооны гишүүддээ асуудлаа танилцуулах, ойлгуулах ажлаар муу ажиллаж байна гэж хэлмээр байгаа юм. Энэнээс ч болоод өнгөрсөн хурал дээр энэ асуудал унаж хойшлогдсон байж магадгүй. Олон гишүүдийг би явуулчихаач гэж гуйсан, тэд нар тийм л юм хэлдэг юм билээ. Ерөөсөө, одоо бид энэ асуудлыг явуулна, гол нь энэ Ерөнхий сайдын айлчлалын үеэр ОХУ-д болох хурлын үеэр бас Энэтхэгийн ерөнхий сайдтай уулзалдана, тэр үед гэрээгээ батлах асуудлыг шийдсэн байх шаардлагатай байна. Засгийн ийм чухал ажлыг хариуцаж байж бас манай энэ Уул уурхай, хүнд үйлдвэрийн яамны сайд бол цаашдаа энэ асуудлыг Байнгын хорооны гишүүдийн нийтлэг санал ийм байгаа учраас анхаарч ажиллаарай гэдгийг онцгой анхааруулж хэлмээр байна. Энэ дээр яах вэ, Чойжилсүрэн сайдын юугаараа л ингээд аваад явсан. Энэ дээр нэлээн асуудлууд манай гишүүд ярьсан шүү, сүүлд нь.

Бид нар ингээд маргааш нь хуралдчихаач, оройд нь хуралдуулаач гэж гишүүдийг, Байнгын хорооны даргыг зөндөө л гуйсан. Тэгээд эцсийн дүндээ энэ саяын Лүндээжанцан гишүүний асууж байгаатай адилхан ийм асуудал болоод эдийн засгийн хувьдаа энэ чинь үр ашигтай юм уу, үгүй юу гэж хүртэл яригдаад их хүндрээд явчихдаг юм билээ. Тэгээд аливаа асуудал бол харилцааны асуудал дээрээ анхаарч ажиллаарай гэдгийг сануулж хэлмээр байна. Энэ асуудлыг яаралтай явуулъя гэсэн саналтай байна. Асуултгүй, санал.

Б.Энх-Амгалан:  -Занданшатар гишүүн санал хэлчихлээ.

-Оюундарь гишүүн асуултаа асууя.

Н.Оюундарь:  -Бид нарын хувьд угаасаа стратегийн хувьд энэ хоёр улсаасаа нефтийн бүтээгдэхүүн төдийгүй олон асуудлаар хараат болчихсон ийм улс орны хувьд мэдээж нефть боловсруулах ийм үйлдвэр барина гээд сайхан төсөөлөл яагаад, манай Засгийн газрын үйл ажиллагааны хөтөлбөрт ороод явж байгаа нь уул нь сайшаалтай. Гэхдээ энэ дээр бас тодруулах юмнууд их байна. Ялангуяа миний мэдэж байгаагаар зургаа, долоон хувь хүмүүс газрын тосыг боловсруулах үйлдвэрийг заавал зээлээр биш өөрийнхөө хувийнхаа хөрөнгө оруулалтаар хийхээр ингээд төлөвлөөд бүх боловсруулалтаа, ТЭЗҮ-ээ хийгээд явж байгаа. Тэгээд ч бас энэ хувийн секторыг нөгөө талаараа бид нар маань, манай Засгийн газар маань дэмжих ёстой. Тийм ч утгаараа ер нь бид нар аль 2001 оноос хойш л энэ газрын тосны салбарт 2017 он хүртэл газрын тосны салбарт баримтлах бодлогыг уул нь 2001 онд Их Хурлаараа баталчихсан байдаг, тэгсэн мөртлөө энэ газрын тосны үйлдвэр нь өнөөдрийг хүртэл баригдаагүй байгаад нэлээн их учир шалтгаан байгаа.

Нэгдүгээрт, манай улсад газрын тосны бүтээгдэхүүнийг 332 сая тонн баталгаат нөөцтэй гэсэн урьдчилсан тооцоо гарсан байгаа. Тэгэхээр энэ тойм болон баталгаат нөөц нь бүрэн тогтоогдсон уу гэдэг асуулт байна. Хэрвээ энэ бүрэн тогтоогдсон бол хэзээ бүрэн хэмжээгээрээ энэ нөөцөө тогтоох вэ? Боловсруулах үйлдвэр байгуулснаар энэ нөөцөө хэдэн жилд ашиглах вэ гэдэг асуулт байна.

Дараагийн нэг асуулт нь бол ерөнхийдөө олон улсын жишгээр жилдээ 2 сая тонн нефть боловсруулах юм бол тэгвэл тэр үйлдвэр ашигтай ажилладаг гэдэг тооцоо байдаг. Гэтэл өнөөдөр сая энэ хариултаас үзэж байхад 1,5 сая тонн нефть боловсруулна гэж хариулж байна. Тэгэхээр энэ маань өөрөө ашиггүй байна. Манай урд хөршид хүртэл ийм жижиг үйлдвэрүүдийг зөндөө байгуулсан. Тэгсэн мөртлөө бүгдээрээ хаалга, үүдээ хаачихсан. Яагаад вэ гэхээр ашиггүй гэдэг утгаараа.

Дараагийн нэг асуулт нь одоо энэ үйлдвэрийг байгуулъя гэж бодъё. Байгуулсан тохиолдолд гэрээ хэлэлцээрээр бид нар 75 хувийг нь Энэтхэгийн техник, технологийг нь авах ёстой юм байна. Тэгэхээр энэ үйлдвэр ямар технологиор, ямар хүчин чадлаар ажиллах вэ? Энэ олборлох газрыг яг тэр тунгалаг бүтээгдэхүүний гарц нь хэд байх вэ? Тэр дотор дагалдах бүтээгдэхүүн мазут гээд бусад бүтээгдэхүүнүүд ямар байх вэ? 
30 жижиг дагавар үйлдвэрүүд байгуулна гэж байна. Тэр дотор ямар химийн үйлдвэрүүд байх вэ гэдэг асуулт байна.

Дөрөв дэх асуулт маань бол газрын тосны орд газарт хуримтлагдаад байгаа ийм дагалдах хийг нь хэрхэн яаж ашиглах вэ гэдэг асуулт зайлшгүй тавигдаад эхэлнэ. 

Тав дахь асуудал маань бол одоо боловсруулах үйлдвэрт ажиллах боловсон хүчнийг хаана бэлдэх юм бэ, яаж бэлдэх юм бэ? Энд байгаа манай дотооддоо боловсон хүчнээ бэлдэж чадах юм уу, үгүй юм уу? Тэр тал дээр бас хариултуудыг авмаар байна.

Б.Энх-Амгалан:  -Оюундарь гишүүний асуултад эхлээд салбарын сайд Дашдорж сай хариулъя, дараа нь мэргэжлийн хүмүүс, Монгол газрын тос боловсруулах үйлдвэрийн захирал Цэрэнноров, Хүнд үйлдвэрийн бодлогын газрын дарга Баатарсүх нар нэмж тодруулаарай.

Ц.Дашдорж:  -Байнгын хорооны эрхэм гишүүдээс хүлцэл өчье. Яамны зүгээс асуудалд илүү их нухацтай хандаж байгаа. Мэдээлэл өгөх асуудал дээр бол бас зөв мэдээллийг цаг хугацаа алдахгүй өгч чадаагүйдээ хүлцэл өчиж байна. Хоёрдугаарт нь, түрүүчийн Байнгын хорооны хурал дээр асуудал хөндөхөд зээлийн үндсэн хэлэлцээрийн асуудал хөндөгдөнө гэж, хэлэлцэх асуудал нь тэгж ойлгогдож байсан учраас асуудлыг тавьсангүй. Бидний хаана, хаанаа асуудлаа ойлгоод илүү тодорхой болгочих нь зүйтэй гэж.

Ямаршуу нөөцтэй юм бэ гэж. 332; 43. 332 нь нийт баталгаат нөөц. Энэ нь бол хайгуул судалгааны ажлын үр дүнгээр баталгаажаад гараад ирчихсэн нөөц нь. Ерөнхийдөө манай Тамсагийн район буюу Хайлаарын бассейны хэсэгт нэг иймэрхүү хэмжээний нөөц байх юм гэсэн ийм ТЭЗҮ, ордын нөөцийн тайлангаар энэ нь баталгаажаад гараад ирсэн. Жишээлбэл, Тосон уул дээр 20 сая, Тамсаг дээр 21 сая, Зүүнбаянд, Сүлэн хээрийн бүсэд 2,7, ингээд нийтдээ 43 гэсэн ийм тоо гаргаж ирсэн. Энэ нь цаашдаа өсөөд явна. Одоо бол хоёр тайлан хамгаалахад бэлэн болчихоод явж байгаа. Тэгэхээр нөөц нь өснө. 332-оос ашиглалтын энэ 30 жилийн хугацаанд технологийн дэвшил гарна. Технологийн дэвшил гарахад 332-оос ашиглалтын баталгаат нөөц рүү нөөц нь шилжиж орж ирнэ гэж ингэж ойлгож болно.

Технологийн хувьд бол тунгалаг бүтээгдэхүүн 85 хувийн гарцтай байна. 1,5 сая тонны 85 хувь нь бид нарын хүсээд байгаа дизелийн түлш, евро стандарт 4, 5-ын стандартыг хангасан авто бензиний асуудал тэнд шийдэгдэж гарч ирэх бодит бололцоотой.

Энэ дотор бид нар төслийн даалгавар өгч байгаа шүү дээ.  Тамсагийн районы хоёр ордоос болон Зүүнбаянгийн өтгөрсөн тэр нефтиэс хольж блэнд хийж энийг боловсруулах ёстой болж таарна. Зүүнбаянгийнх бол хорихын смолынх нь агуулга нь ихэссэн. Метан, этан, форфоных нь хэмжээ бага байдаг. Нөгөө талд нь шингэн байлгах даралт, эзлэхүүн, температур гурвын л зохицолдоо шүү дээ. Нефть бүтээгдэхүүн шингэн байх нь. Тэгэхээр энэ дээр асуудал нь шийдэгдээд 92,5 хувь нь Дорнодоос, 5 хувь нь Зүүнбаянгийн сав газраас. Тэгээд түүн дотроосоо дөрвөн янзын технологийн сонголт байж байгаа. Авто бензинийг илүү түлхүү гаргах.

Б.Энх-Амгалан:  -1 минут сайдад өгье.

Ц.Дашдорж:  -Бас манай мэргэжлийн хүмүүс ч байж байгаа. Тийм учраас нэгдсэн сайн ойлголт өгчихье гэсэн ийм бодолтой л байх юм.

Б.Энх-Амгалан:  -Салбарын сайдад 4 минут өгчих.

Ц.Дашдорж:  -Энийг нь холих нь байна гэж ингээд ойлгочихно. Холихын тулд Дорнодоос татах нь байна. Энэ нь 400-ийн трубагаар дөрвөн өргөх насосоор урьдчилсан ТЭЗҮ нь евро стандарт гэдэг Евро ойл гэдэг компанийн боловсруулсан ТЭЗҮ нь бэлэн болчихсон байж байгаа.  Дээрээс нь үйлдвэрийн урьдчилсан ТЭЗҮ нь   гараад ирчихсэн. Энэ нь эдийн засгийн тооцоолол болон бусад юманд нь нэмэх, хасах 30 хувь.

Б.Энх-Амгалан:  -2 минутаа нэмээд өгчих.

Ц.Дашдорж:  -...нэмэх, хасах 10 хувь болгох, нарийвчилсан ТЭЗҮ-ийг нь одоо ингээд боловсруулж гаргаж ирэх ёстой. Тэр хүрээндээ асуудал нь шийдэгдэнэ. Нефть бүтээгдэхүүнийг дагаад 30-аад үйлдвэрүүд байгуулагдах бодит бололцоо жижиг, дунд үйлдвэрийн түвшинд гарч ирэх бодит бололцоотой гэж ингэж үзэж байгаа. Зарим нэг нь боловсруулалтын түвшин, технологийн төвшин нь нэг. Хоёрдугаарт нь үйлдвэрлэлийг эдийн засгийн ач холбогдолтой байлгах үүднээс гарах гарцынх нь хэмжээнээс шалтгаалаад зарим нь ашиглагдахгүй түвшинд хүртэл заримынх нь тооцоо гарч байгаа. Энэ тооцоонууд дээрээ тулгуурлаад нарийвчилсан ТЭЗҮ дотроо энийг суулгаад өгөх нь ээ.

Үйлдвэр ашиглалтад орсноор 600 хүний ажлын байрын асуудал шийдэгдэнэ. Боловсон хүчнийг бэлтгэх асуудлын хүрээнд бол сургалтыг энэ зээлийн хэлэлцээрийнх нь юун дотор суулгаад өгч байгаа гэж ойлгож байгаа. Тэгэхээр энд мэдээж технологийг нь авч ашиглаж байгаа Энэтхэгийн тэр компанийн хувьд бол сургалтынх нь асуудлыг шийдвэрлээд явчих бүрэн бололцоотой гэж ингэж ойлгож байгаа.

Эдийн засгийн ач холбогдлын хувьд яг ингээд суурилагдсан хүчин чадал буюу бид нар 11 жилийн дотор оруулсан үндсэн капитал хөрөнгө оруулалтаа нөхөөд тэрнээс хойш ашигтай ажиллаад явчих бодит бололцоо бүрэн хангагдана гэж ингэж эдийн засгийн урьдчилсан ТЭЗҮ-ээрээ тооцож гаргаж ирсэн.

Дээрээс нь дотоод бэлтгэл ажлын хүрээнд Дайчин Тамсаг болон Дорнодын хоёр тал байгаа. 19, 21. 19, 21 дээрээс бүтээгдэхүүн хуваах гэрээнийхээ дагуу манайд ноогдож байгаа бүтээгдэхүүн, ерөнхийдөө нийт хөрөнгө оруулалтын гэрээнийхээ хүрээнд нөгөө талаас дотооддоо боловсруулах үйлдвэр байгуулсан тохиолдолд бүтээгдэхүүнийг шууд ханган нийлүүлэх асуудал .Үүний үнэлгээнийх нь асуудлыг бид нар тооцож гарч ирж байгаа. Дорнодын сав газар буюу Америкт хэрэглэгдэж байдаг стандартаасаа ялимгүй доогуур байж байгаа. Тийм учраас ерөнхийдөө дэлхийн зах зээлийн үнээс 8 доллараар бага байхаар ингэж асуудлыг нь шийдэж оруулж ирэх жишээний асуудлуудыг нь энэ дотоод бэлтгэл ажлынхаа хүрээнд явуулж байна.


Эдийн засгийнх нь тооцооллын хувьд гаргаад та бүхэнд өгчихсөн байгаа. Тэрнээс тодруулах зүйл байвал нэмээд хариулаад явъя.

Б.Энх-Амгалан:  -Сайдад баярлалаа.

Нэмж хариулах уу?

-1 номерын микрофоныг өгчих. Товчхон хариулаад явчихаарай. Танилцуулга байж байгаа учраас.

Д.Цэдэнноров:  -Оюундарь гишүүний асуултад хариулъя. Жижиг, дунд үйлдвэрүүд, мөн газрын тосны үйлдвэр байгуулах талаар асуудал асуулаа. Тэгэхээр тусгай зөвшөөрөл авсан 20-иод аж ахуйн нэгж байгаа. Түүнээс Петровын Пардакшн, Алтан-Оршихуй гэж хоёр жижиг аж ахуйн нэгжүүд газрын тос боловсруулах үйлдвэрийн чиглэлд үйл ажиллагаа явуулж байгаа. Урьд нь Дархан газрын тос боловсруулах үйлдвэрийн ТЭЗҮ Японтой хамтарч хийгдсэн байдаг. Энэ нь Үндэсний аюулгүй байдлын зөвлөмжийн дагуу импортын түүхий тосоор биш зөвхөн дотооддоо үйлдвэрлэж байгаа түүхий тосоор газрын тосны боловсруулах үйлдвэр барина гэж заасны дагуу энэ үйлдвэр нэгдүгээрт дандаа импортын гэсэн байгаа. Хоёрдугаарт Дарханд байрласан тохиолдолд Дорнодоос түүхий газрын тосоо татах асуудал асар өндөр үнэтэй тусаж байгаа учраас энэ үйлдвэрийг бид бас дэмжихгүй байгаа.

Дээрээс нь мөн газрын тос боловсруулах чиглэлээр үйл ажиллагаагаа явуулъя, жижиг дунд ийм, ийм үйлдвэрүүд явуулъя гэж манай дээр орж ирсэн үйлдвэрүүдэд бид бас боломжийн хувилбараар та нар ингээд ажиллах боломж байна гэж хэлж байгаа боловч 2012 оноос эхлээд тусгай зөвшөөрөл авсан аж ахуйн нэгжүүдээс дорвитой үйл ажиллагаагаа явуулаад байгуулчихсан үйлдвэр байхгүй байгаа юм.

Ер нь Засгийн газрын үйл ажиллагааны чиглэлд орсон энэ хөтөлбөр хэрэгжсэнээр энэ жижиг, дунд үйлдвэрүүд болоод өөр том хэмжээний үйлдвэр барих шаардлага байхгүй болж байгаа юм. Бусад асуудлыг нь сайд хариулчихсан учраас.

Б.Энх-Амгалан:  -Баярлалаа. Энэ хэлэлцэж байгаа хуулийн төсөлтэй холбогдуулаад үг хэлэх гишүүд байвал нэрээ өгье.

-Үг хэлэх гишүүд алга байна. 

Үүнтэй холбогдуулаад би нэг анхааруулах үг бас хэлье. Монгол Улсын Засгийн газар болон БНЭУ-ын Экспорт-Импортын банкны хооронд байгуулсан зээлийн ерөнхий хэлэлцээрийг соёрхон батлах тухай хуулийн төслийг оруулж ирж байна. Үүнтэй холбоотойгоор хэд хэдэн зүйлийг бас анхаарах ёстой гэж та бүхэндээ хэлмээр байна.

Нэгдүгээрт, манай тос өтгөн учраас хоолойгоор дамжиж явдаггүй гэсэн асуудал яригддаг. Заавал нэг өөр шингэн хийдэг гэж. Хоёрдугаарт, энэ бага хэмжээний 1,5 сая тонны хүчин чадалтай үйлдвэр байхад эдийн засгийн үр ашиг байхгүй гэдэг асуудал яригддаг. Бүтээгдэхүүн хуваах гэрээгээр манай талын түүхий нефть бол энэ хэмжээний бүтээгдэхүүн боловсруулахад хүрэхгүй, одоо Энэтхэгийн авч байгаа энэ зээлийн хөрөнгөөр бас бүрэн барьж чадахгүй гэсэн асуудлууд анх гарч байсан юм.

Та бүхний саяын хариултаар бол энэ бүхэн болохоор харж байна, тийм үү. Тийм учраас энэ асуудлуудаа дараа нь Байнгын хорооны хурлын протоколд тэмдэглэгдэж байгаа. Энэ асуудлаар нэлээн нухацтай судалж үзэх юм бол Монгол Улс өөрсдийнхөө нефть бүтээгдэхүүнийг боловсруулаад эдийн засагтай үр ашигтай ажиллах ийм бололцоо боломж бүрдэж байгаа юм. Энэ бол бид нар өөрийнхөө явдаг техникт нефть бүтээгдэхүүнээ боловсруулаад хийх юм бол Монгол Улсын валютын урсгалд дотогшоо чиглэх ийм бололцоо боломж бий. Тийм учраас энэ асуудлыг Байнгын хороон дээрээ одоо санал хураалгая.

Монгол Улсын Засгийн газар болон БНЭУ-ын Экспорт-Импорт банкны хооронд байгуулсан зээлийн ерөнхий хэлэлцээрийг соёрхон батлах тухай хуулийн төслийг соёрхон батлах нь зүйтэй гэсэн томьёоллоор санал хураалт явуулъя.

Санал хураалт.

76,9 хувь дэмжсэн, 23,1 хувь нь дэмжээгүй. Санал дэмжигдлээ, саналыг баталлаа.

Ажлын хэсгийн гишүүдэд баярлалаа.

Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Занданшатар гишүүн танилцуулъя.

Гурав дахь асуудалдаа оръё.

Гурав. Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээрийн төсөл, зөвшилцөх. 

Санал, дүгнэлтийг Засгийн газарт хүргүүлэхээр болж байна. Үүнтэй холбоотой ажлын хэсгийг танилцуулъя.

Сангийн сайд  Б.Чойжилсүрэн, Сангийн яамны Төрийн нарийн бичгийн дарга  Нямаа, мөн яамны Хөгжлийн санхүүжилтийн газрын дарга  Доржсэмбэд, Зээл, тусламжийн бодлогын хэлтсийн дарга  Болор, Зээл, тусламжийн бодлогын хэлтсийн мэргэжилтэн Өлзийсайхан, Зээл, тусламжийн бодлогын хэлтсийн мэргэжилтэн  Амаржаргал, Хууль зүй, дотоод хэргийн яамны Санхүү, хөрөнгө оруулалтын хэлтсийн дарга Цэвэлмаа, Архивын ерөнхий газрын дэд дарга  Билгүүн нар оролцож байна.

Хэлэлцээрийн төслийн талаархи танилцуулгыг Улсын Их Хурлын гишүүн, Засгийн газрын гишүүн Сангийн сайд Чойжилсүрэн танилцуулна.

Чойжилсүрэн сайдад микрофон өгье.

Б.Чойжилсүрэн:  -Байнгын хорооны эрхэм гишүүд ээ, БНСУ-ын Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээр байгуулахаар төлөвлөж байна.

БНСУ-ын Эдийн засгийн хамтын ажиллагааны сан нь 1993 оноос хойш Монгол Улсын Засгийн газарт зээл олгож эхэлсэн бөгөөд 1993-2011 онд нийт 60-аад сая ам.долларын зээлийн хөрөнгөөр 8 төсөл хэрэгжүүлсэн. Түүнчлэн 2012-2016 онд 300 сая ам.долларын хөнгөлөлттэй зээлийн хөрөнгөөр 8 төсөл хэрэгжүүлэхээр тохиролцсоноос өнөөдрийн байдлаар 105,6 сая ам.долларын өртөг бүхий 5 төслийн зээлийн хэлэлцээр байгуулж төслүүдийг хэрэгжүүлж байна. Шинээр авах 500 сая ам.долларын хөнгөлөлттэй зээлийн хүү жилийн 0,2 хувь, зээл эргэн төлөх хугацаа 30 жил, үүнээс зээлийн үндсэн төлбөрөөс чөлөөлөгдөх хугацаа 10 жил байна.

Энэхүү зээлд 46,3 хувийг хөнгөлөлтийн түвшиндөө байгаа бөгөөд Монгол Улсын Өрийн удирдлагын тухай хуулийн ангиллаар нэн хөнгөлөлттэй зээлийн ангилалд хамаарч байна. Энэхүү хэлэлцээр нь Олон улсын гэрээний тухай Монгол Улсын хуулийн дагуу соёрхон батлуулах гэрээ тул тус хэлэлцээрийн төслийг Улсын Их Хурлын холбогдох Байнгын хороодтой зөвшилцөх шаардлагатай байна. 

Асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Б.Энх-Амгалан:  -Энэ зээлийн хэлэлцээртэй холбоотойгоор асуулт асуух гишүүд нэрээ өгнө үү.

-Түр хүлээж байгаарай. Нэмээд Төсвийн байнгын хорооны санал, дүгнэлтийг Улсын Их Хурлын гишүүн, Сангийн сайд Чойжилсүрэн танилцуулъя. Дараа нь Эдийн засгийн байнгын хорооны санал, дүгнэлтийг Улсын Их Хурлын гишүүн Аюурсайхан танилцуулаад тэрний дараа асуулт, саналдаа оръё.

Б.Чойжилсүрэн:  -Байнгын хорооны гишүүд ээ, Монгол Улсын Засгийн газраас 2017 оны 5 дугаар сарын 15-ны өдөр Эдийн засгийн хөгжлийн ажиллагааны сангаас 2017-2019 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээрийн төслийг Улсын Их Хурлын Байнгын хороодтой зөвшилцөхөөр өргөн мэдүүлсэн билээ. Төсвийн байнгын хороо 2017 оны 5 дугаар сарын 23-ны өдрийн хуралдаанаараа дээрх зээлийн хэлэлцээрийн төслийг зөвшилцөх асуудлыг хэлэлцлээ.

Зээлийн хэлэлцээрийн төслийг Байнгын хорооны хуралдаанаар хэлэлцэх үед Улсын Их Хурлын гишүүн Ч.Улаан, З.Нарантуяа, Ц.Нямдорж нар Үндэсний хөгжлийн газраар өмнөх зээлийн ашиглалт, үр дүнгийн талаар дүгнэлт гаргуулах, мөн хэрэгжихгүй байгаа төсөл, арга хэмжээг судлан үзэж үндэслэл муутайд тооцож судалгаагүй, шаардлага хангахгүй төсөл, арга хэмжээг хэрэглэн байгаа эдийн засгийн хувьд үр ашигтай бусад төсөл, арга хэмжээгээр сольж зээлийн ашиглалтыг шуурхай хэрэгжүүлэх, хөрөнгө оруулалтын төсөл, арга хэмжээг эдийн засгийн үр дүн, ач холбогдлоор нь эрэмбэлж төслийн сонголт хийх тал дээр анхаарах, Улсын Их Хурлын гишүүн Баттөмөр ядуурлыг бууруулах, ард иргэдийг ажилтай болгоход чиглэсэн хөдөө аж ахуйн болон жижиг, дунд үйлдвэрлэлийн салбарын төсөл, арга хэмжээг хөнгөлөлттэй зээлд түлхүү хамруулах, Улсын Их Хурлын гишүүн Д.Оюунхорол хөгжлийн бэрхшээлтэй хүүхдийн 10 дугаар цэцэрлэг, Дарь-Эхийн овоо, далан зэрэг нэн чухал шаардлагатай хөрөнгө оруулалтын төсөл, арга хэмжээний санхүүжилтийг гадаадын зээл, тусламжаар шийдвэрлэх, Улсын Их Хурлын гишүүн Ч.Хүрэлбаатар 2017 оны төсөвт шинээр хөрөнгө оруулалтын төсөл, арга хэмжээ тусгагдаагүй тул одоо авах зээлийн төсөл нь 2018 оны төсвийн шинээр хэрэгжүүлэх хөрөнгө оруулалтын төсөл, арга хэмжээг санхүүжүүлэх гол эх үүсвэр болох ёстой гэсэн саналуудыг гаргасан болно.

Төсвийн байнгын хорооны хуралдаанд оролцсон гишүүдийн олонхи нь эдийн засгийн хөгжлийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээрийн төслийг зөвшилцөхийг дэмжиж санал, дүгнэлтээ Аюулгүй байдал, гадаад бодлогын байнгын хороонд хүргүүлэх нь зүйтэй гэж үзлээ.

Улсын Их Хурлын эрхэм гишүүд ээ, Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээрийн төслийг зөвшилцөх талаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгнө үү. Анхаарал тавьсанд баярлалаа. Төсвийн байнгын хорооны дарга Ч.Хүрэлбаатар гэжээ.

Б.Энх-Амгалан:  -Баярлалаа. Одоо Эдийн засгийн байнгын хорооны санал, дүгнэлтийг Улсын Их Хурлын гишүүн Аюурсайхан танилцуулна. 

Т.Аюурсайхан:  -Байнгын хорооны хуралдаан даргалагч, эрхэм гишүүд ээ. Эдийн засгийн байнгын хороо 2017 оны 5 дугаар сарын 24-ний өдрийн хуралдаанаараа  Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээрийн төслийг хэлэлцлээ.

Хэлэлцүүлгийн явцад Улсын Их Хурлын гишүүн Баттөмөр, Оюунчимэг нараас ерөнхий хэлэлцээрийн дагуу авах зээлийн зориулалт, хэрэгжүүлэх төсөл, хөтөлбөрүүдийн талаархи тодорхой мэдээллүүдийг тус Байнгын хороонд эргэн танилцуулах, Улсын Их Хурлын гишүүн Тэрбишдагва эдийн засгийн аюулгүй байдлын асуудал зөвхөн Аюулгүй байдал, гадаад бодлогын байнгын хорооны асуудал биш. Тиймээс Улсын Их Хурлын чуулганы хуралдааны дэгийн тухай хуулийн холбогдох заалтын дагуу хэлэлцээрийг соёрхон батлах үед тус Байнгын хороогоор хэлэлцүүлэх нь зүйтэй гэсэн саналууд гарсан бөгөөд хуралдаанд оролцсон гишүүдийн олонхийн саналаар ерөнхий хэлэлцээрийн төслийг дэмжсэн санал, дүгнэлтийг  Аюулгүй байдал, гадаад бодлогын байнгын хороонд хүргүүлэх нь зүйтэй гэж үзлээ. Анхаарал тавьсанд баярлалаа.

Б.Энх-Амгалан: -Аюурсайхан гишүүнд баярлалаа. 

Энэ хэлэлцээрийн төсөлтэй холбоотой асуулт асуух гишүүд байвал нэрээ өгнө үү.

-Оюундарь гишүүнээр тасаллаа. Оюундарь гишүүн асуултаа асууя.

Н.Оюундарь:  -Шинээр авч байгаа энэ хөнгөлөлттэй зээлийн хэмжээ 500 сая ам.доллар, 0,2 хүүтэй. Тэгээд эхний 10 жил үндсэн төлбөрөөсөө чөлөөлөгдөнө гээд үнэхээр тааламжтай тийм  нөхцөлтэй зээл байна. Энэ зээл маань үндсэндээ 2018 оны төсвийн хүрээний мэдэгдэлд тусгагдсан уу? Энэ Засгийн газрын нийт өрийн хэмжээнд тусгагдсан уу, үгүй юу? Яг энэ дүнгээрээ тэгэхээр бас өрийн ДНБ-д эзлэх хувь хэмжээ бас нэмэгдсэн үү гэдэг асуулт байна, нэгдүгээрт.

Хоёрдугаарт нь болохоор, одоо энэ 2012-2016 онд Солонгосын Засгийн газраас бид нар 300 сая долларын зээлийг авсан. Үүний хэрэгжилт ямархуу шатандаа байна вэ? Тэгээд энийг авчихаад 194 сая долларыг нь зарцуулаагүй байгаа. Тэгэхээр энэ 194 сая доллар маань энэ 500 дээрээ бас нэмэгдэх үү гэсэн асуулт байна.

Гурав дахь асуулт нь болохоор, энэ зээлийн хөрөнгийг зарцуулахаар ямар төсөлд яг энэ зээлийн хөрөнгийг ер нь зарцуулах гээд байна вэ? Эдгээр зарцуулах гэж байгаа төслүүдийн ТЭЗҮ нь юм уу, эсхүл төсөл, хөтөлбөр бий юу? Хэдийгээр зээл маань ийм тааламжтай байсан ч гэсэн ер нь зээл авч байхдаа бид нар урьдчилсан байдлаар бүх төсөл нь тодорхой байж, тэр ТЭЗҮ нь бэлтгэгдсэн байж байх ийм байвал илүү зохимжтой юм байна гэсэн ойлголттой байгаа.

Дөрөв дэх асуулт маань, одоо энэ хэлэлцээрийн төсөл, зээлийн хэлэлцээрийн хүрээн дэх төслийн хэрэгжилтэд зориулан Монгол Улсад нийлүүлэгдэх бараа, ажил үйлчилгээг Монгол Улсын Засгийн газрын бүхий л албан татвар, хураамжаас чөлөөлнө, эсхүл тэдгээрийг өөрөө хариуцна гэж заасан байгаа. Ингэхээр энэ маань өөрөө. Гэтэл бид нар сая Засгийн газраас өргөн барьсан төсвийн хүрээний мэдэгдэлд ерөөсөө энэ тусгагдаагүй байж байгаа. Тэгэх юм бол энэ өөр бусад хуулиудад бас зайлшгүй өөрчлөлт орох хэрэгтэй болж таарч байгаа байх, тийм ээ? Татварын хөнгөлөлт чөлөөлөлтийг. Энэ ямар, ямар. Тэрийгээ бас дараа нь Чойжилсүрэн сайд бас анхаарна биз.

Нөгөө талаар, сүүлийн асуулт маань бол Солонгосоос бид нар ямар бараа, ажил үйлчилгээ авахаар төлөвлөж байгаа вэ? Хэрвээ энэ бараа, ажил үйлчилгээг нь авч байгаа тохиолдолд одоо бид нар холбогдох хуулиуддаа өөрчлөлт оруулахгүй бол одоо татвараас чөлөөлөхийг нь заагаагүй бол энэ өөрөө чөлөөлөгдөх боломжгүй болдог. Ийм тохиолдолд одоо ямар албан татвар, бусад хураамжаас чөлөөлөх тэр хуулийн төслүүдийг боловсруулж байна уу? Энэ хуулийн төслөө бас боловсруулж өргөн барина биз дээ гэсэн ийм тодорхой хэдэн асуултад хариулт авъя.

Б.Энх-Амгалан:  -Оюундарь гишүүний асуултад Сангийн сайд хариулъя. Нэмж тодруулах байвал бас хэлээрэй.

Б.Чойжилсүрэн:  -Оюундарь гишүүний асуултад хариулъя. Эдгээр зээл маань  2018 оны төсвийн хүрээ, 2019, 2020 оны төсвийн төсөөлөлд туссан. Ашиглалтаараа явна. Өрийн хязгаарт туссан байгаа. Төсвийн тогтвортой байдлын тухай хуульд заасан өрийн хязгаарт энэ зээлийг оруулж тооцсон байгаа. 

300 сая зээлийн хэрэгцээ түрүүчийн Засгийн газрын үед хэрэгжиж байсан 105,6 орчим сая долларын өртөгтэй 5 төсөл нь хэрэгжээд явж байгаа, 3 төсөл нь хэрэгжээгүй байгаа. Төслийн нэрийг танд танилцуулъя. Үндэсний оношилгоо, эмчилгээний төв гээд Мон-8 төсөл дээр 55,5 сая долларын энэ төсөл явж байгаа. Хот хоорондын нийтийн тээврийн үйлчилгээнд дэмжлэг үзүүлэх Мон-9 гэдэг төсөл нь 2,75 сая долларын өртөгтэй явсан, хэрэгжээд дуусаж байгаа. Олон улс хоорондын нийтийн тээврийн үйлчилгээнд дэмжлэг үзүүлэх Мон-10 төсөл нь 2,75 сая доллартай энэ төсөл хэрэгжээд дуусаж байгаа. Улс, хот хоорондын нийтийн тээврийн үйлчилгээнд дэмжлэг үзүүлэх Мон-11 гэдэг төсөл бол явж байгаа. Мөн Ухаалаг боловсрол төсөл Мон-12 гэдэг төсөл 19,6 сая доллартай тэнцэх хэмжээний ийм 105,6 сая доллар нь явж байгаа.

Түрүүчийн Засгийн газрын үед Солонгосын Эгзим банкинд хүргүүлсэн 3 төсөл удаашралтай байгаа. Үүнийг бид нар солих төлөвлөгөөтэй байгаа. Эхнийх нь харгиа урьдчилсан цэвэрлэх байгууламжийг шинэчлэх төсөл гээд, удааширч байгаа. Хоёрдугаарт нь, 10 аймгийн төвийн дулааны станц барих төсөл бас удаашралтай байгаа. Гуравт нь бол, Архивын ерөнхий газрын цогцолбор барилгын тоног төхөөрөмж, техникийн хангалт, Шүүх шинжилгээний байгууллагын чадамжийг сайжруулах төсөл, Шүүхийн шийдвэр гүйцэтгэх ерөнхий газрын цахим хяналтын систем байгуулах төсөл, Хууль сахиулах их сургуулийн төв байрны сургалтын лаборатори, тоног төхөөрөмж, техник хэрэгслийн төсөл гэсэн энэ төслүүдийг удаашралтай байгаа учраас холбогдох салбарын яамдтай яриад, явуулахаар бол эцсийн хариугаа өгөөд явуул, явуулахгүй бол одоо боль гэдэг ийм зүйлийг зээл, тусламжийн бодлого хариуцаж байгаагийн хувьд Сангийн яамнаас бид нар эдгээр яамдад бичгээр хүргүүлчихсэн байгаа.

Дараагийн асуулт. Зарцуулах зорилт, энэ 500 сая долларыг юунд зарцуулах вэ гэхээр түрүүчийн 300 сая доллараас үлдэж байгаа 194,4 сая доллар, нэмэх нь энэ 500 сая долларыг Засгийн газрын 2016-2020 оны үйл ажиллагааны хөтөлбөрийг санхүүжүүлэхэд зарцуулахаар төлөвлөсөн байгаа. Одоо танай Байнгын хороо зөвшилцөөд дэмжчих юм бол бид нар гэрээгээ байгуулаад, байгуулсан гэрээгээ Улсын Их Хурлаар дараа нь соёрхон батлуулахаар оруулж ирээд, Улсын Их Хурал соёрхон баталсны дараа Засгийн газар дээр бүлгээс чиглэл аваад Засгийн газар дээрээ энэ төслүүдийг хуваарилж эхэлж техник, эдийн засгийн үндэслэлүүдийг салбарын яамдад хийж байгаа. Ийм зохицуулалттай байгаа.

Татварууд дээр бол тодорхой хэмжээний хөнгөлөлт үзүүлж байгаа. Энэ талаар манай Хөгжлийн санхүүжилтийн газрын дарга Доржсэмбэд нэмээд хариулт өгөөрэй, ямар хэмжээний татвар дээр хөнгөлөлт оруулах талаар.

Б.Энх-Амгалан:  -Хөгжлийн санхүүжилтийн газрын дарга Доржсэмбэд нэмж хариулт өгье.

-3 дугаар микрофон.

Б.Доржсэмбэд:  -Та бүхэнд энэ өдрийн мэндийг хүргэе. Зээлийн ерөнхий хэлэлцээрийн хүрээнд гаалийн болон нэмэгдсэн өртгийн албан татвараас чөлөөлөгдөхөөр туссан байгаа. Энэ зээлийн ерөнхий хэлэлцээр гарын үсэг зурж батлагдсанаар эргээд Их Хурлаар орж соёрхон батлагдах хуульд татвараас чөлөөлөгдөөд явах хууль, эрх зүйн нөхцөл бүрдэж байгаа юм. Тэгэхээр дагалдах татварын хуулиас чөлөөлөх хуулийн төсөл өргөн барих шаардлагагүй.

Б.Энх-Амгалан:  -Нэмэлт хууль өргөн барих шаардлагагүй гэсэн үү?

Б.Доржсэмбэд:  -Тийм. Хэлэлцээрийнхээр.

Б.Энх-Амгалан:  -Доржсэмбэд даргад баярлалаа. Энэ  Эдийн засгийн хамтын ажиллагааны сангаас авах зээлийн тухай асуудал яригдаж байна л даа. Зээл авах бол сайхан л даа. Сүүлд нь төлөх нь асуудалтай. Бид нар үр хүүхдүүддээ ингээд, энийг чинь бидний үр хүүхэд төлнө. Тийм учраас зээлийг авах, зээлийн зарцуулалт, ашиглалт, үр ашиг гэдэг юмыг маш сайн бодож байх ёстой. Энэ утгаар нь аваад үзэх юм бол одоо өмнө нь авсан 200 сая долларын зээлийн үр ашиг, зээлтэй холбоотой юунд зарцуулсан юм бэ. 2011 оны 12 дугаар сарын 02-нд байгуулсан ерөнхий хэлэлцээрээр авсан юм байна шүү дээ. Тэгээд үүний үр ашиг юу байсан бэ гэдэг нь энэ танилцуулгад тодорхой алга байна. Сангийн яамныхан, та бүхэн асуудлыг оруулж ирэхдээ яг зээл авах гэж ийм юм явж байж ийм асуудлууд оруулж ирэхгүй байна. Тэгээд сая хэдхэн асуудлыг яриад Засгийн газрын энэ дээр бол Мон-10, Мон-11, Мон-12 гээд ийм хэдэн төслөөр нийтийн тээврийн болон орон нутгийн тээвэр, олон улсын тээрийн үйл ажиллагааг сайжруулах гэж байгаа юм шиг ийм ойлголт л өглөө. Үүний үр ашиг ямар байсан юм бэ, яаж зарцуулагдсан бэ гэдэг асуудлуудыг та нар танилцуулсангүй.

Өмнөх авсан зээлийнхээ асуудлуудыг танилцуулаагүй дараа нь дахиад 500 сая доллар авъя гэдэг ийм асуудал орж ирж байгаа юм. Тэгээд энэ чинь Байнгын хороонууд дээр орж ирсэн асуудлууд дээр наадах чинь тодорхой төслүүд нь алга байна. Сая Оюундарь гишүүний асуултад нэмэлт эдийн засгийн үр ашиг нь тооцогдчихсон, бэлэн төлөлт, эдийн засгийн үндэслэл нь хийгдчихсэн төслүүд юу байна вэ? Яг энийг юун дээр авах гэж байгаа юм бэ? Зээл төлөгдөх хугацаа нь, эхэлж явах хугацаа нь10 жилийн хугацаатай юм байна. Тэгээд дараа нь хөнгөлөлттэй зээл юм байна. Сайн хэрэг. Гэхдээ хөнгөлөлттэй зээл гэж аваад тэрийг үр ашиггүй гарын салаагаар урсгадаг байдал байж болохгүй. Эдийн засгийн нөхцөл байдал хүнд байна, мөнгө төгрөг хомс байна. Ийм үед оруулж ирж байгаа юмандаа жаахан хариуцлагатай баймаар байна. Сайд энийг бас хүмүүстээ хэлж анхааруулж байна биз.

Тэгээд үүнтэй холбоотойгоор санал хэлэх, үг хэлэх гишүүд байвал нэрээ өгье. Дээр нь миний өмнөх 200 сая долларын асуудлуудыг Байнгын хороонд заавал ирүүлээрэй. Ерөнхий хэлэлцээр нь батлагдсаны дараа бид нар энийг зээлийн үр ашгийг нь тооцож байж дахиж ярихгүй бол бас болохгүй юмнууд байна шүү.

Үг хэлэх гишүүд байвал нэрээ өгье.

-Үг хэлэх гишүүд алга байна.

Үүнтэй холбоотойгоор санал хураалт явуулъя.

 Эдийн засгийн хамтын ажиллагааны сангаас 2017-2019 онд авах зээлийн тухай Монгол Улсын Засгийн газар, БНСУ-ын Засгийн газар хоорондын ерөнхий хэлэлцээрийн төслийг дэмжиж Засгийн газарт гарын үсэг зурахыг зөвшөөрье гэсэн томьёоллоор санал хураалт явуулъя. Гишүүд саналаа өгнө үү.

Санал хураалт.

91,7 хувийн саналаар санал дэмжигдлээ.

Уг асуудлыг хэлэлцсэн тухай Байнгын хорооны хуралдааны тэмдэглэл болон санал, дүгнэлтийг Засгийн газарт Оюундарь гишүүн хүргүүлье.

Асуудлыг хэлэлцэж дууслаа. Ажлын хэсгийнхэнд баярлалаа.

Дараагийн асуудал.

Дөрөв. Олон Улсын гэрээний тухай хуулийн шинэчилсэн найруулгад нэмэлт, өөрчлөлт оруулах тухай, 1993 оны Олон Улсын гэрээний тухай хуулийг хүчингүй болсонд тооцох тухай хуулийн төсөл.

Засгийн газар 2017 оны 5 сарын 25-ны өдөр өргөн мэдүүлсэн. Төслийн үзэл баримтлалыг хэлэлцэх эсэх асуудлаар Байнгын хороо хуралдах гэж байна.


Ажлын хэсгийг танилцуулъя. Гадаад харилцааны сайд Мөнх-Оргил, Гадаад харилцааны яамны Төрийн захиргааны удирдлагын газрын захирал  Анхбаяр, мөн яамны Олон улсын гэрээ, эрх зүйн газрын захирал  Төмөр, мөн яамны Олон улсын гэрээ, эрх зүйн газрын атташе  Золзаяа нар оролцож байна.

Ажлын хэсгийнхнийг суудлаа эзлэхийг хүсье. Ажлын алба ажлын хэсгийнхний суудлыг эзлүүлье.

Хуулийн төслийн талаархи танилцуулгыг Улсын Их Хурлын гишүүн, Засгийн газрын гишүүн Гадаад харилцааны сайд Мөнх-Оргил танилцуулна.

-Мөнх-Оргил сайдад микрофон өгье.

Ц.Мөнх-Оргил:  -Байнгын хорооны дарга, эрхэм гишүүд ээ, Олон улсын гэрээний  тухай хоёр хууль нэгэн зэрэг үйлчилж байгаа нөхцөл байдлыг арилгах, Олон улсын гэрээний тухай хуулийн шинэчилсэн найруулга 8 болон 35 дугаар зүйлийн зохицуулалтыг илүү ойлгомжтой болгож байгууллагын эрх хэмжээний хуваарилалтыг тодорхой болгох үүднээс Олон улсын гэрээний тухай хуулийн шинэчилсэн найруулгад нэмэлт, өөрчлөлт оруулах тухай хуулийн төсөл, мөн 1993 оны 12 дугаар сарын 28-ны өдөр батлагдсан  Олон улсын гэрээний тухай хуулийг хүчингүй болсонд тооцох тухай хуулийн төслийг боловсруулж Засгийн газраас Улсын Их Хуралд өргөн мэдүүлж хэлэлцүүлж байна.

 Олон улсын гэрээний тухай хуулийн шинэчилсэн найруулгад дараахь зүйлийг нэмэлт, өөрчлөлтөөр оруулахаар санал болгож байгаа юм.

1.Тусламжийн хүрээнд хөнгөлөлт, чөлөөлөлт үзүүлэх татварын төрлийг нарийвчлан тодорхой зохицуулах үүднээс  Олон улсын гэрээний тухай хуулийн шинэчилсэн найруулгад нэмэлт, өөрчлөлт оруулах тухай хуулийн 8.3.1 дэх заалтын “татвараас” гэсний өмнө “гаалийн болон нэмэгдсэн өртгийн албан” гэж тодотгох.

2.Хууль тогтоомж зөрчин байгуулсан соёрхон баталсан буюу баталсан олон улсын гэрээг Улсын Их Хурал хүчингүй болгохоор зохицуулах.

3.Визийн нөхцөл, хураамжаас хөнгөлөх, чөлөөлөх бүхий олон улсын гэрээг Засгийн газар байгуулахаар заасан  Олон улсын гэрээний тухай хуулийн шинэчилсэн найруулгын 8 дугаар зүйлийн 8.3.2 дахь хэсгийг  “олон улсын эрх зүйн харилцан адил хандах зарчимд нийцүүлэн Монгол Улсад гэснийг” иргэд харилцан” гэж өөрчлөхөөр тусгалаа.

 Олон улсын гэрээний тухай хуульд нэмэлт, өөрчлөлт оруулах тухай хуулийн төсөл нь хууль тогтоомжийн тухай хуулийн шаардлагыг хангасан, Үндсэн хууль, бусад хууль болон олон улсын эрх зүйн хэм хэмжээнд нийцсэн байдлаар зохицуулагдсан бөгөөд тус хуулийг баталснаар холбогдох байгууллагад зардал гарахгүй, улсын төсөвт дарамт учрахгүй юм. 

Асуудлыг хэлэлцэж шийдвэрлэж өгөхийг хүсье.

Б.Энх-Амгалан:  -Гадаад харилцааны сайдад баярлалаа. Хуулийн төсөлтэй холбогдуулан асуулт асуух Байнгын хорооны гишүүд нэрээ өгнө үү.

-Аюурсайхан гишүүнээр тасаллаа. Аюурсайхан гишүүн асуултаа асууя.

Т.Аюурсайхан: -Энд өмнө нь энэ асуудал бас Үндсэн хуульд заасан Улсын Их Хурлын бүрэн эрхэд халдсан гэдэг үндэслэлээр бас асуудал үүссэн л дээ. Яагаад гэвэл энэ Улсын Их Хурлын соёрхон баталсан олон улсын гэрээг Улсын Их Хурал өөрөө хүчингүй болгодог. Засгийн газрын баталсан олон улсын гэрээг Монгол Улсын Их Хурал хүчингүй болгодог энэ эрхийг нь байхгүй болгосон байсан. Тэгээд эргээд бас энэ эрхүүдийг тусгасан байгаа нь харагдаж байна л даа. Гэхдээ гол нь 35.2 дээр нэгэнтээ соёрхон баталсан олон улсын гэрээг Монгол Улсын Их Хурал хүчингүй болгож болно, тийм ээ. Монгол Улсын Засгийн газрын байгуулсан буюу баталсан олон улсын гэрээг Монгол Улсын Их Хурал хүчингүй болгоно гээд их тодорхой заачихсан байхад 35.2 дээр заавал энэ хүчингүй болгох тухай шийдвэрийг үндэслэн гадаад харилцааны асуудал эрхэлсэн төрийн захиргааны төв байгууллага тухайн олон улсын гэрээг олон улсын эрх зүйн хэм хэмжээ, зарчмын дагуу холбогдох тал, эсхүл олон улсын байгууллагад уламжилж шийдвэрлүүлнэ гэдэг заалт ямар учиртай юм бэ?

Миний бодлоор бол энэ заалт шаардлагагүй. Нэгэнтээ хүчингүй болгосон бол хүчингүй болгосон. Тэгээд л болно. Тэр нь холбогдох хууль, журмынхаа дагуу шийдвэрлэгдээд л явах эрх зүйн орчинтой. Гэтэл заавал төрийн захиргааны төв байгууллага,  гадаад харилцааны асуудал эрхэлсэн. Өөрөөр хэлбэл, Мөнх-Оргил сайд та заавал Их Хурлын нэгэнтээ ингээд шийдчихсэн байгаа юмыг уламжилж шийдвэрлүүлнэ гэдэг чинь ямар учиртай юм оруулж ирээд байгаа юм бэ? Энэ байхгүй байвал ер нь яах юм бэ? Болох уу, болохгүй юу?

Б.Энх-Амгалан:  -Мөнх-Оргил сайд хариулъя.

-Мөнх-Оргил сайдын микрофоныг өгөөрэй.

Ц.Мөнх-Оргил:  -Аюурсайхан гишүүний асуултад хариулъя. Ийм учиртай юм аа, Аюурсайхан гишүүн ээ. Жишээ нь, Монгол Улс олон улсын олон талт гэрээ, конвенцид нэгдээд орчихсон байгаа байхгүй юу. Тэр нь өөрөө Их Хурлын зөвшөөрөлгүйгээр нэг албан хаагч олон улсын конвенцид нэгдээд орчихлоо гэж бодъё. Олон улсын конвенцид нэгдээд орчихлоо шүү дээ, Монгол Улс. Тэрийг нь олон улсын байгууллага бүртгээд авчихаж байгаа байхгүй юу. Монгол Улс энэ конвенцийн оролцогч тал боллоо гээд бүртгээд авчихдаг. Бүртгэлээрээ нөгөөдөх нь явж байгаа байхгүй юу. Тэрийг нь Их Хурал хэлэлцээд, энэ төрийн албан хаагч хууль зөрччихсөн юм байна, энийгээ соёрхон баталсныг хүчингүй болголоо гээд шийдвэр гаргачихлаа шүү дээ. Тэгэхээр тэр олон улсын байгууллагад бүртгэлийг хасуулах асуудлыг Гадаад харилцааны яам хариуцна гэж байгаа юм.

Олон улсын олон талт гэрээнүүдийг чинь хадгалдаг депозитарии байгууллагууд байна шүү дээ. Жишээ нь ихэнх гэрээнүүдийг НҮБ депозитарии хийж байна, соёл, боловсрол, шинжлэх ухааны гэрээнүүдийг ЮНЕСКО депозитарии хийж байна. Тэр улсдаа, тэр олон улсын байгууллагадаа хандаж ийм, ийм конвенцид нэгдэж орсон нь  манай дотоодын хуулийн ийм, ийм заалтыг зөрччихжээ, тийм учраас Улсын Их Хурал энэ шийдвэрийг цуцалчихлаа, Монгол Улс энэ олон улсын гэрээний конвенциос гарлаа шүү гэдгийг хэлж бүртгэлээс хасуулах асуудал. Тэр бүртгэлээс хасагдахаас нааш олон улсын хэмжээндээ Монгол Улс энэ гэрээ, конвенцидээ нэгдээд ороод яваад байгаа юм байна гэдэг хүлээлт байгаа байхгүй юу.

Ер нь энэ техникийн заалт л даа. Өмнө нь ийм заалт байгаагүй. Их Хурлын шийдвэрийг цааш нь шилжүүлээд л явуулаад ирж байсан. Энийг тодотгож өгч байгаа асуудал. Огт үүнгүйгээр хууль үйлчилж болох уу гэвэл болно. Энэ байснаараа Засгийн газар, тэр тусмаа Мөнх-Оргил Улсын Их Хурлын эрх мэдэлд халдах асуудал ерөөсөө байхгүй.

Б.Энх-Амгалан:  -Аюурсайхан гишүүн тодруулах уу?

-Тодруулахгүй юу. 

Энэ Олон улсын гэрээтэй холбоотойгоор Монгол Улсын Их Хурал соёрхон баталсан ийм хуульд тухайн үеийн мэдээллийн дутуугаас болоод мэдээллийн дутуугаас болоод зөрчилтэй буюу буруу болсон байвал Их Хурал өөрөө гаргасан шийдвэрээ хүчингүй болгох ийм заалт байсан. Тэр заалт энэ дээр орсон уу? Нэг дэх асуудал нь.

Хоёрдугаарт, визийн нөхцөл хураамжийг чөлөөлөх, хөнгөлөх асуудлуудыг олон улсын гэрээг Засгийн газар байгуулахаар энэ 3 дугаар зүйлд орсон байна. Энэ бас Их Хурлаар орохгүйгээр шийдэгдэх гэж байна уу? Энэ нь ямар асуудал байна вэ? Энэ хоёр дээр нэг хариулаад өгөөч.

-Гадаад харилцааны сайдын микрофоныг өгье.

Ц.Мөнх-Оргил:  -2 дахь асуултаас хариулж эхэлье. 8 дугаар зүйл дээр заавал соёрхон батлах олон улсын гэрээ гээд ийм, ийм гэрээнүүдийг соёрхон батална гээд заачихаж байгаа юм. Соёрхон батлах шаардлагагүй Засгийн газар байгуулж болох гэрээ гээд хоёр төрлийн гэрээ энэ дотор явж байгаа. Энэ нь гадаад улс, олон улсын байгууллага, гадаад улсын болон олон улсын банк, санхүүгийн байгууллагаас олгох тусламжийн хүрээнд сая татварын төрлөө нэмээд татвараас хөнгөлөх, чөлөөлөх зохицуулалт бүхий олон улсын гэрээ, Монгол Улсад зорчих визийн нөхцөл, хураамжаас хөнгөлөх, чөлөөлөх бүхий олон улсын гэрээ гээд.

Энэ дээр ямар өөрчлөлт оруулж байгаа вэ гэхээр зөвхөн Монгол Улсад зорчиход нь визний хөнгөлөлт, хураамж үзүүлэхэд Засгийн газар эрхтэй юм шиг болчихоод байгаа байхгүй юу. Гэтэл Монгол Улсад зорчихоос гадна Монгол иргэд нөгөө улс орнуудад харилцан зорчих визийн хөнгөлөлт авахлаар бид нар заавал Их Хурлаар соёрхон батлуулах болчихоод байгаа байхгүй юу. Тэгэхээр бид нарт өөрсдөө хортой, манай иргэдэд хортой. Манай иргэдийг илүү эрхийг нь хязгаарласан заалт болчих гээд байгаа учраас үүнийг юу гэж оруулж байгаа вэ гэхээр “иргэд харилцан зорчих визийн нөхцөл, хураамжаас хөнгөлөх, чөлөөлөх зохицуулалт бүхий олон улсын гэрээ” гэж оруулж байгаа юм.

Л.Болд:  -зөвхөн харилцах нь орж байгаа юм уу? Аль нэг тал нь бас байж болно шүү дээ.

Ц.Мөнх-Оргил:  -Болно. “иргэд харилцан” .

Л.Болд:  -Зөвхөн “харилцан”-г үү?

Ц.Мөнх-Оргил:  -“иргэд харилцан”гэдэг чинь заавал хоёр улс хоорондоо харилцан гэсэн утгаараа биш. Монголын иргэд гадаадад.

Л.Болд:  -Энийг цааш нь лавшруулаад авахгүй бол. 

Ц.Мөнх-Оргил:  -Болд гишүүний юуг тодотгоод шаардлагатай бол анхны хэлэлцүүлгээр тодотголыг нь хийе. Санаа нь бол зөвхөн бие биендээ хөнгөлөлт үзүүлчихвэл Засгийн газар оруулах гэж байгаа биш, нэг нь хөнгөлөлт үзүүлээд, нөгөөдөх нь хөнгөлөлт үзүүлээгүй байсан ч гэсэн Засгийн газар эрх нь энд үлдэж байгаа ийм тайлбартай байгаа юм.

Их Хурал өөрөө гаргасан шийдвэрээ цуцалдаг тэр заалт нь тэр чигээрээ үг, үсэггүй буцаад орсон. Уг нь 23 дугаар заалт байсан, одоо 35 дугаар заалт болсон.

Б.Энх-Амгалан:  -Баярлалаа. Гадаад харилцааны сайдад баярлалаа.

Одоо үг хэлж, санал гаргах гишүүд байвал нэрээ өгье.

-Болд гишүүн, Оюундарь гишүүн.

Болд гишүүнд микрофон өгье.

Л.Болд:  -Саяын тэр тодруулсан хариулт дээрээс нэг зүйлийг албан ёсоор санал болгох нь зүйтэй гэж бодлоо. “Иргэд харилцан” гэдэг жаахан бүрхэг заалт болчихоод байна. Хэрвээ энэ томьёоллоор явчихвал зөвхөн иргэд харилцан визний нөхцөлийг тодорхойлсон ийм гэрээг Засгийн газар дангаараа шийдвэрлэх, бусад бүх гэрээг Их Хурал руу авчих болчихоод байна. Тэгж дараа нь хуулийн тайлбар гараад Гадаад яамны, Засгийн газрын гар хөлийг нь чөдөрлөнө л дөө. Тийм учраас энийгээ томьёоллын хувьд одоо бичээд өгчихье. Энэ бол үнэхээр ерөөсөө визний зохицуулалттай холбоотой шийдвэрүүд бол Засгийн газартаа л байх ёстой. Энэ дээр ямар нэгэн эргэлзээ байхгүй, ийм эсэргүүцсэн гишүүн байхгүй. 

Гэхдээ тэр нь томьёоллын хувьд жаахан бүрхэг, буруу ойлгогдохоор байна. Тэгээд энийг засах ийм саналыг гаргаж байна. Гишүүд дэмжиж өгнө үү.

Б.Энх-Амгалан:  -Болд гишүүний саналыг томьёоллыг протоколд сайн тусгаарай. Анхны хэлэлцүүлэгт оруулаарай.

-Оюундарь гишүүн саналаа хэлье.

Н.Оюундарь: -Өмнөх чуулган дээр энэ орсон юм. Тэгээд бид нар их сонирхолтой хачин зохицуулалттай болчихоод байгаа. 1993 оны хууль нь ч хүчин төгөлдөр байгаа ч юм шиг, одоо сая баталсан энэ хууль нь ч хүчин төгөлдөр байгаа юм шиг. Тэгээд энэ алдаагаа гэдэг юм уу, бодвол манай Байнгын хорооны хийсэн л алдаа байх л даа. Энэ алдаагаа засаж залруулах гээд орж ирж байгаа явдал нь нэг сайшаалтай. Гэхдээ яагаад тэр асуудал үүссэн бэ, өмнөх 1993 оны хуулийг хүчингүй болгохоос гишүүд татгалзсан бэ гэхээр ерөөсөө л хоёр, гуравхан л асуудал байгаа. Нэгдүгээрт, татварын хөнгөлөлт, чөлөөлөлтийг зөвхөн Их Хурлын өөрийнх нь шийдэх бүрэн эрхийн асуудал.

Хоёрдугаарт, энэ соёрхон баталсан гадаад, дотоод улстай соёрхон олон улсын гэрээг нь Монгол Улсын Их Хурал өөрөө хууль болгож гаргана. Ийм хоёр үндсэн шалтгаанаас болоод гишүүд энэ дээр эмзэглэлтэй хандсан. Үүнийгээ одоо та хэд маань засаад нэмэлт, өөрчлөлт оруулахаар үүнийгээ засаад оруулж ирж байна гэж ойлгож байна. Тийм болохоор энийг одоо 1993 оны хууль, тэгээд 1993 оныхоо хуулийг хүчингүй болгох тэр засаж залруулах ажлаа л хийх гэж байна гэж ойлгож байна. Зөв үү?

Б.Энх-Амгалан:  -Гадаад харилцааны сайд тодруулга хийчихье.

-Мөнх-Оргил сайдын микрофоныг өгье.

Ц.Мөнх-Оргил:  -Баярлалаа. Оюундарь гишүүний асуултад хариулахад та зөв ойлгож байна. Энэ, 1993 оны хуулийг хүчингүй болгох тухай хуулийн төслийг шинэчилсэн найруулгатайгаа хамт өргөн мэдүүлэх ёстой байсныг өмнөх Засгийн газар өргөн мэдүүлээгүй, хуулийн төслийг анх шинэчилсэн найруулгатайгаа өргөн барихдаа үүнийг өргөн бариагүй. Тэр хуулиа батлаагүй байсан учраас шинэ Засгийн газар 2016 оны 10 сард энэ техникийн алдааг засах гэж оруулж ирсэн асуудал.

Хоёрдугаарт, энэ шинэчилсэн найруулга дээр манай Засгийн газар санаатайгаар энэ заалтуудыг ингээд орхиод ирчихсэн юм шиг ойлголт гишүүдэд төрчихсөн байгаа юм. Тэгэхээр би энэ дээр өмнө нь нэг удаа хэлсэн, дахиад товчхон тайлбарлачихад энэ шинэчилсэн найруулгын төслийг манай Засгийн газар өргөн бариагүй бөгөөд өмнөх Засгийн газар өргөн барьчихсан, анхны хэлэлцүүлгийг хийж байхад энэ Засгийн газар бүрэн эрхээ хүлээж аваад ингээд явсан ажил. 

Хоёрдугаарт, өмнөх 1993 оны хуулийн 23 дугаар заалт буюу хууль бус байгуулсан олон улсын гэрээг Улсын Их Хурал хүчингүй болгодог эрхийг Улсын Их Хурлын Үндсэн хуулиар олгосон эрхэд халдлаа гэж манай гишүүд тайлбарлаад байгаа юм. Би энэ хуулийн төсөл дээр ажиллаж байсан мэргэжлийн хүмүүс, тэр үеийн Засгийн газрын гишүүдээс тодруулахад Үндсэн хуульд олгочихсон байгаа эрхийг заавал тусгайлан хуульд нарийвчлан заах шаардлагагүй л гэж үзсэн юм билээ. Угаасаа энэ эрх нь Үндсэн хуульд байгаа байхгүй юу. Улсын Их Хурал Монгол Улсын аж амьдралын, амьдралын, улс төрийн, хууль, эрх зүйн аливаа асуудлыг аваад шийдэх эрхтэй хууль бус байгуулсан гэрээг цуцлах эрх нь Үндсэн хуульд үг, үсгээрээ заачихсан байгааг давтах шаардлагагүй л гэж үзсэн юм билээ.

Гэхдээ гишүүд олонхиороо хэдий тийм ч гэсэн энэ заалтыг буцаагаад шинэчилсэн найруулгад нь оруулъя гэдэг санал гаргасан учраас бид 1993 оны хуулийн 23 дугаар зүйлийг тэр чигээр нь, үг, үсгээр нь энд оруулаад. Ганцхан нэмсэн зүйл нь сая Аюурсайхан гишүүний асуугаад байгаа олон талт гэрээнүүдэд олоон улсын байгууллагуудад юм уу, нөгөө талдаа мэдэгдэх үүргийг Засгийн газарт үүрэг хүлээлгэж байгаа юм. Бусдаараа бол үг, үсгээрээ яг хэвээрээ.

Татварын хуульд гаалийн болон нэмэгдсэн өртгийн албан татвар гэж тодотгож хийж байгаа юм. Энэ яагаад ингэж байгаа вэ гэхээр гаалийн тарифын тухай хуульд, Монгол Улсын хуулиар татвар, гаалийн асуудлуудыг зөвхөн тэр гаалийнх нь тарифын хуулиар зохицуулж байх ёстой. Гаалийн тарифын хуульд олон улсын байгууллага, гадаад улс болон олон улсын банк, санхүүгийн байгууллагаас олгох тусламжийн хүрээнд гэж байгаа юм. Тусламжийн хүрээнд. Түүнээс биш, арилжаа наймааны юм уу, ердийн журмын үед байх юм бол энэ Их Хурлаараа орно. Зөвхөн тусламжийн хүрээнд бараа орж ирэхэд гаалийн болон нэмэгдсэн өртгийн албан татвараас чөлөөлөх асуудлыг Засгийн газарт нь үлдээж байгаа юм. 

Яагаад вэ? Яагаад вэ гэхээр бодит амьдрал дээр ийм л асуудал гарч байгаа байхгүй юу. Зуд боллоо, Улаан загалмайн нийгэмлэгээс буцалтгүй тусламж ирлээ. Энийг хилээр гаргахад гаалийн байгууллага энэ хуулийн заалт байхгүй бол заавал Улсын Их Хурлаар буцалтгүй тусламжаар орж ирж байгаа барааны гаалийн болон нэмэгдсэн өртгийн албан татварыг хөнгөлж өгөөч ээ гэж хуулийн төсөл өргөн барьдаг, тэр хуулийн төслийг нь хэлэлцдэг, зөвшөөрдөг. Ингээд энэ үндсэн дээр нөгөө гаалийн татвараас нь чөлөөлдөг ийм зохицуулалт нэг хэсэг байсан байхгүй юу. Үүнийг хөнгөвчилье гэж байгаа юм. Тусламжийн хүрээнд орж ирсэн бараанд Засгийн газар өөрөө шийдээд явъя. Бусад асуудлаар татвар тогтоох эрх нь Улсын Их Хуралд хэвээрээ байгаа.

Үндсэн хуульд энэ асуудлуудыг зохицуулчихсан татварын хуульдаа зарим төрлийн татварын хөнгөлөлтийг эдлэх эрхийг Улсын Их Хурал Засгийн газарт шилжүүлж болно гээд Гаалийн тарифын хуульдаа бас байж байгаа юм. Хуулиар. Их Хурал Засгийн газарт эрхээ өгчихсөн, тэр дагуу явагдаж байгаа юм.

Б.Энх-Амгалан:  -Гадаад харилцааны сайдад баярлалаа. Энэ хуулийн төслийг өргөн барихтай холбогдуулаад Их Хурал дээр өрнөсөн нэг зүйл бол хууль зөрчиж байгуулсан, соёрхон баталсан Засгийн газрын байгуулсан, баталсан олон улсын гэрээг Улсын Их Хурал хүчингүй болгоно гэдэг заалтыг хассан байна гэдэг үндэслэлийг нэлээн гишүүд тухайн үед ярьж байсан. Энэ нь эргэж орсон байна.


Гэхдээ сая тайлбараар бол хэн нэг нь дураараа нөхөр очоод олон улсын байгууллагатай гэрээ байгуулаад тэр нь бүртгэгдээд, тэгсний дараа Гадаад харилцааны асуудал эрхэлсэн төрийн захиргааны төв байгууллагын олон улсын гэрээг цуцлах асуудлуудыг уламжилж шийдвэрлүүлнэ гэж байгаа юм. Энэ маань жаахан бүрхэг байна шүү. Протоколд тэмдэглэчихээрэй. Яагаад гэвэл олон талт олон улсын гэрээг хүчингүй болгоход энэ төрийн захиргааны төв байгууллагад хандах асуудал бий. Түүнээс, яг энэ Их Хурлын хүчингүй болгочихсон хэлэлцээрийг уламжилж шийдвэрлүүлнэ гээд эргээд нөгөө олон улсын хууль нь хүчинтэй гэдэг асуудлаар буцаад барих юм бол гаргасан шийдвэр өөрөө хүчингүй болчихож байгаа юм. Ийм нөхцөл байдал руу орчих вий гэдэг үүднээс үүнийг протоколд тэмдэглүүлж байна. Нэгдсэн хуралдааны хэлэлцүүлэг дээр үүнийг бас анхаараарай гэж хэлмээр байна.

ПРОТОКОЛД ТЭМДЭГЛЭСЭН:


УЛСЫН ИХ ХУРЛЫН ГИШҮҮН








Б.ЭНХ-АМГАЛАН

Үүнтэй холбогдуулаад санал хураалт явуулъя.

Олон улсын гэрээний тухай хуулийн шинэчилсэн найруулгад нэмэлт, өөрчлөлт оруулах тухай хуулийн төслийн үзэл баримтлалыг хэлэлцэх нь зүйтэй гэсэн томьёоллоор санал хураалт явуулъя.

Санал хураалт.

83,3 хувийн саналаар энэ санал дэмжигдлээ. Саналыг дэмжсэн тооцлоо, баталъя.

Дараагийн санал хураалт явуулъя.

1993 оны Олон улсын гэрээний тухай хуулийг хүчингүй болсонд тооцох тухай хуулийн төслийн үзэл баримтлалыг хэлэлцэх нь зүйтэй гэсэн томьёоллоор санал хураалт явуулъя.

Санал хураалт.

83,3 хувийн саналаар санал дэмжигдлээ. Саналыг баталлаа.

Ажлын хэсэгт баярлалаа.

Олон улсын гэрээний тухай хууль хүчингүй болсонд тооцох тухай 1993 оны, мөн Олон улсын гэрээний тухай шинэчилсэн найруулгад нэмэлт, өөрчлөлт оруулах тухай энэ Байнгын хорооны санал, дүгнэлтийг Улсын Их Хурлын нэгдсэн чуулганд Байнгын хорооны дарга танилцуулна.

Баярлалаа.

Тавдугаар асуудал. 

Одоо ганцхан асуудал байна, гишүүд ээ.

Энэтхэгийн зээл тусламж батлагдсантай холбогдуулаад, Солонгосын зээл тусламжийн ерөнхий хэлэлцээр батлагдсантай холбогдуулаад Засгийн газарт Байнгын хорооноос тогтоолоор чиглэл өгье гэж байгаа юм. Энэ юу юм бэ гэхээр энэ зээлийн үр ашиг, төслийн хэрэгжилтийг бас хангах зорилгоор Байнгын хорооноос Засгийн газарт чиглэл өгье гэсэн ийм тогтоолын төслийг та бүхэнд уншиж танилцуулъя.

Энэтхэгийн зээлтэй холбоотойгоор ийм чиглэл өгөх тухай тогтоол гаргая гэж Байнгын хорооны даргаас санал гаргасан.

Монгол Улсын Их Хурлын тухай хуулийн 21 дүгээр зүйлийн 21.5 дахь хэсгийг үндэслэн Аюулгүй байдал, гадаад бодлогын байнгын хорооноос ТОГТООХ нь:

1.Монгол Улсын Засгийн газар болон БНЭУ-ын Экспорт-Импорт банк хоорондын 1 тэрбум долларын зээлийн ерөнхий хэлэлцээрийн хүрээнд хэрэгжүүлэх төслүүдийн хэрэгжилтийг хянах зорилгоор дараах арга хэмжээнүүдийг авч хэрэгжүүлэхийг Монгол Улсын Засгийн газар /Эрдэнэбат/-т чиглэл болгосугай.

1.Зээлийн ерөнхий хэлэлцээрийн хүрээнд хэрэгжүүлэх төслүүдийн явц, хэрэгжилтийн талаар хагас жил тутамд Байнгын хороонд мэдээлэл хийж байх. 

2.Зээлийн ерөнхий хэлэлцээрийн хүрээнд хэрэгжүүлэхээр төлөвлөж буй газрын тос боловсруулах үйлдвэр байгуулах төслийн нарийвчилсан техник, эдийн засгийн үнэлгээ батлагдсаны дараа тус техник, эдийн засгийн үнэлгээ, эдийн засгийн үр нөлөө, эргэн төлөгдөх нөхцөл болон төслийн хэрэгжилтийн явцын талаар хэрэгжилтийг ханган ажиллаж буй холбогдох яамд, байгууллагууд Байнгын хорооны хуралдаанд танилцуулж байх.

Аюулгүй байдал, гадаад бодлогын байнгын хорооны дарга Ж.Энхбаяр гэсэн ийм тогтоолын төсөл байна. Нэг ёсондоо хоёр заалттай. Энийг баталъя гэсэн саналтай гишүүд саналаа өгнө үү.

Санал хураалт. Байнгын хорооны тогтоол.

90,9 хувийн саналаар Байнгын хорооны тогтоол батлагдлаа.

Байнгын хорооны тогтоолыг ажлын журмаар танилцуулна.

Ингээд Байнгын хорооны хуралдаан өндөрлөснийг мэдэгдье. Гишүүдэд баярлалаа.

Бичлэг буулгасан:


ПРОТОКОЛЫН АЛБАНЫ
ШИНЖЭЭЧ











Б.БАТГЭРЭЛ

